
Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

Хэрвээ энэ номоос уншигч та ямарваа нэгэн сайны үр, шинийн сурвалжийг олж үзэх аваас тэр бүхнээ МОНГОЛЫН ХУВЬСГАЛТ ЗАЛУУЧУУДЫН ЭВЛЭЛ, Максим Горькийн нэрэмжит утга зохиолын дээд сургуулийн ДЭЭД КУРС гэдэг хоёр нэртэй холбон бодогтун! Надад бүтээхийн урам, сэтгэлийн чавхдас, бодлын жигүүрийг энэ хоёр ачтан өгсөн билээ.

	 

	Зохиогч

	 

	1980 он. 

	Москва хот.



	
МИНИЙ ГАЛЫН ШУГАМ

	 

	Цэргийн хүн галын шугам дээр

	Хэргээ бүтээж цэргээ харуулдаг шиг

	Тэрслэх үзэл зөрөлдсөн энэ орчлонгийн

	Тэргүүн галын шугам дээр би зогсохыг хүснэм.

	Өөрийн нам, өөрийн засагтай би

	Өмгөөлөх эх орон,хамгаалах газар шороотой би.

	Үгийн, үзгийн үзлийн энэ «Тулаанд»

	Үнэний хүү, НАМЫН ЦЭРЭГ болж зогсоно би.

	Хамгийн эхэлж боссон хүн

	Хамгийн түрүү нүдлүүлдэг

	Эсрэг этгээдэд юуны өмнө зүслүүлж,

	Эгдүүцэл хорслыг нь өөртөө хүлээдэг.

	Эхэлж үнэнийг хэлэхэд ч

	Эгзэгтэй байдаг...

	Эцэс хожмоо л харин

	Эрэлхэг гавьяа нь тодордог.

	Үүргээ ухаарч,хариуцлага хүлээсэн

	Үнэний хүү, НАМЫН ЦЭРЭГ надад айх юмгүй ээ.

	Үүлтэй тэнгэр шөнөжин бухимдаж цасаар булсан ч

	Үүр цайж, өглөө болохыг хойшлуулсан удаагүй

	Хадуурт өртөөд малын аманд орсон өвс

	Хавар өссөн төлийн тоогоор дурсагдах нэртэй байтал 

	Хан хорвоод хүн болж төрөөд

	Хаана ч, хэнд ч дуулдах нэргүй явах юм гэж үү!

	Тэргүүн галын шугам хаа байна?

	Тэнд л би заавал байх ёстой!

	Хэрвээ л чи намын шилдэг байлдагч

	Хэзээ ч хувиршгүй эх орны хүү юм бол тийшээ л оч!

	Амь насанд халтай ч

	Аюултай эхэлж нүүрэлддэг ч

	Амьдарсан шиг амьдарч, үхсэн шиг үхэхэд

	Тэргүүн галын шугам л хэрэгтэй!

	Тэнд л, ШҮЛЭГЧИЙН ЗҮРХ алба хаах ёстой!

	 

	1980—9—29


БҮХ ДЭЛХИЙД ЛЕНИН АЛХАЖ БАЙНА

	 

	Бүх дэлхийд Ленин алхаж байна.

	Бүр үнэн шүү, эргэцүүлэх бүр үнэн шүү!

	Түүний нэрийг мэдэхгүй ажилчин хүнийг олоод ир л дээ?

	Түүний үзлээр амьсгалаагүй Коммунистын оюун тархийг нэрлээд үз л дээ?!

	Намрын дунд сарын хүйтэн шөнөөр тэр

	Намирах тугийн түмэн дэрвээнд явж байна

	Октябрь, октябрь, октябрь гэж бамбар улалзан,

	Орон бүхний пролетарийн зүрх бөмбөрийн аясаар лугшиж байна.

	Гулзалзсан хар хувцаст хорт могой—КАПЛАН

	Гулгаж ирээд түүнийг хатгаагүй, хорлож ч чадаагүй

	Ширхэг томтой пальтоны нь хормой хөрөнгөтний багалзуурт хутга шиг хүрч,

	Шижир тунасан станцын гэрэл хөгжлийн баганад ятга шиг дуурьсаж,

	Гал цацлуулан алсад цойлох сансрын хөлгийн хүчээр

	Газар дэлхийг өндөлзүүлэн Ленин алхаж байна.

	Зуу илүү он улирсан энэ мөчлөгт түүний очоогүй орон гэж үгүй.

	Зузаан балар хөвч Африкийн шугуйд ч тэр нэвтэрч

	Сониуч мич мянгаараа оринготох моддын чөлөөнд

	Сонины хуудсаар шүхэрлэн бууж,

	Негрийн зузаан уруул дээр

	Нервийн түмэн үзэгдлийг цочроон,

	Хаш цагаан шүдэнд нь

	Хувьсгалын цахиур хавиран,

	Хав хар царайд нь нар ургуулж,

	Дүрэлзсэн алаг нүдэнд нь

	Дэлгэгдсэн улаан сарнай-улаан туг болон гийж байна.

	Үлгэрийн яргачин шогшиж явмаар

	Үнсэн саарал манант Лондоны гудамд ч

	Чимээгүйд дугжрах Черчиллийн шарилыг цочроон

	 Чийрэг жагсаалын мянган хөлөөр доргион

	Эздийг хирдхийлгэн,

	Харшийг дайвалзуулан явж байна.

	Пентагон

	БЭЭЖИН хоёр түншлэвч

	Мятаршгүй зүрх, бултамтгай занг нь хөндөн,

	Мянган давлагаа есөн баллын хүчээр ааглан,

	Олны тэмцлийн далай уухилан буцалж,

	Оргилсон долгион дунд нь Анжела Девисийн толгой цухалзан,

	Бужгархан үсний нь цагариг бүхэн СЕНАТ-ыг бөгжилж,

	Бухимдан сүрлэсэн Картерийн захиргааг ичээж,

	Цагаан байшингийн шат бүхнээр

	Улаан хивс дэвсэх нь холгүй байна.

	Энэ бүхий цаанаас ЛЕНИН тэнгэр мэт гэрэлтэж

	Эрх хүчин төгс хууль болж үзэл санаа нь дэлгэрэн,

	Ариун шударга хүн бүхний сэтгэлийн уужим чөлөөгөөр

	Аз жаргалын сарнай шидлэн алхаж явна.

	Ленин бүх дэлхийд алхаж явна.      

	Лениний очоогүй орон гэж алга.

	Лениний уулзаагүй хүн гэж алга.

	БАМ-ын ачааг ган татлагаар мянгантаа өргөж

	Антарктидын мөсийг галт онгоцоор шил шиг зүсэж,

	Од мичдийн буман хүрээлэн дундаас зөөлнөөр инээмсэглэн гараа дохиж байна.

	Оройн дээд тэнгэрийн мандлаас зүс нь гэрэлтэн, дүрээ тольдуулж байна.

	Бүх дэлхийд Ленин алхаж байна.

	Бүр үнэн шүү, эргэцүүлэх бүр үнэн шүү!

	 

	1980—4—22

	 

	 


ГАЗАР ШОРОО АМИНЫ ҮНЭТЭЙ

	 

	Газрын нулимсан дундуур гаталж

	Газраа дайнаас хамгаалсан.

	Газрын нугачаа дундуур туучиж

	Газраа хортноос өмгөөлсөн.

	Элгэн саднаа өмөөрч

	Эх орноо аврахаар

	Эр цэрэг босоход

	Эгнээнд нь би явсан.

	Хоёр ертөнцийн хооронд

	Хоёр үзлийн хооронд

	Хоёр хүний хооронд 

	Үхэх сэхэхээ үзсэн

	Үнэн худлаа шалгасан

	Дэлхийн дайны тоос

	Дээлийн хормойд хургасан.

	Газар шороотойгоо хамт

	Галт аянгад дайруулсан.

	Цэрэг хүн газрын зүрхэнд

	Цэг адил шигддэг юм.

	Элэглэж хэвтээд газар дээгүүр

	Эцсийн цусаараа захидал бичдэг юм.

	Газар чи амийг минь нуугаач! гэж

	Ган хүрзээрээ шороо ухдаг юм.

	Хонхойлж ухсан тэр нуувч нь

	Хоргодож суух гэр нь болдог юм.

	Ухархайд нь бөмбөг дэлбэрэхэд гарсан

	Усан нулимснаас бид төрсөн юм

	Улангасах дайны суманд садарсан

	Улаан цусан горхиноос бид гарсан юм.

	Галт үхлээр тургисан суманд

	Газар бид хоёулаа шархтсан юм.

	Гашуун нулимсаараа цусыг минь угааж

	Ариун шороогоороо амийг минь хамгаалсан юм.

	— Хэрэггүй ээ хүү минь юүхэв! гэж

	Тэвэрсээр байтал нь газраасаа өндийж

	Ура хашхиран ухасхийж босоод

	Унаж нөхөцсөн маань хэчнээн билээ?!

	Өмнөхөн минь гүйж явсан цэрэг

	Үхэтхийн гэнэт унахыг үзсэн

	Газар шороогоо тас тэврээд

	Гараа алдлан хэвтэхийг үзсэн.

	Ганцхан үгийг л газар түүнд шивнэх шиг болсон...

	Газарт тэр чихээ наагаад нэг юм чагнах шиг болсон.

	— Чи минь наддаа эргээд ир дээ! гэж

	Чимээгүйн, мянган харанхуйн чандаас хэлэх шиг болсон...

	Ганцхан удаа санаа алдаад тэр чимээгүй болсон.

	Гал нь бөхөж, нүд нь тэр чигтээ гөлөрсөн.

	Халуун байсан бие нь хөшиж хүйтэн болсон.

	Хүйтэн байсан газар гэсэж бүлээссэн байсан.

	Газартаа хүн илчээ ингэж

	Ганцхан агшинд буцааж өгөхийг үзсэн...

	Газраас төрөөд газартаа шингэхдээ

	Газраа хамгаалж авч үлдсэн.

	Энэ цэрэг, намайг яруу найрагч болгосон юм.

	Энэ бүхнийг, хүүд минь хэлээрэй!

	Хүмүүст дамжуулаарай гэсэн юм.

	Газар шороо амины үнэтэй.

	Газар шорооноос эх орон минь бүрдсэн юм.

	Газар шороон дээр төрсөн бид

	Газар шороондоо нөхөцдөг бид

	Талх тариа ус ундыг

	Эрдэнэс баялаг, эрдэс уурхайг

	Газраасаа бид гаргаж авдаг

	Газраасаа бид амьдрал цогцлоодог

	Газар шороо амины үнэтэйд .

	Газар шорооноос эх орон минь бүрдсэн юм.

	 

	1980—9—27


ИХ НАЙРАМДЛЫН ДУУН

	 

	Их бага хоёр улс

	Эн чацуу нөхөрлөж байсныг

	Урьдын түүх,чи мэдэх үү?!

	Язартлаа баяжсан нь хоосондоо дээрэлхэж

	Язгууртан суудалтай нь энгийндээ эрэлхэж

	Ашгийн дэнсийг өөртөө хазайлгаж байснаас

	Ангид нөхөрлөлийг хорвоо чи үзсэн үү?!

	Орчлонгийн гайхсан нүдний өмнө

	Октябрын гэрэлт нарны доор

	ЛЕНИН СҮХБААТАР хоёр

	Энэ найрамдлын

	Эхний хуудсыг эргүүлж

	Эхний үсгийг бичсэн юм.

	Тэгж бид найрамдлаа

	Тив алгасаж дархалсан юм.

	Шивэр их ойг нэвт шугамдаад

	Сибирь нутгаар галт тэрэг

	Найрамдлын буухиа болон довтолж байна.

	Тэнгэрийн хун цагаан сүрэг-жигүүрт мөнгөн онгоцоор

	Монголын мөнх дотно сэтгэл, өдөртөө тав зорчиж байна.

	Энэ найрамдлыг бид

	ХАЛХЫН голд цусаараа бичиж 

	Хянганы нуруунд тугтайгаа дархалсан юм.

	Энэ найрамдлыг бид

	Элсэн говьд усны ундаргаар бичиж

	ЭРДЭНЭТ-ийн овоонд зэсийн ордоор гялбуулсан юм.

	Энэ найрамдал хагалгааны ширээн дээр эмч болон тонгойж

	Эх үрст хагацал бус амьдрал авчирч өгсөн юм.

	Энэ найрамдал хагалагдаагүй газарт анжис болон шигдэж

	Ээлт намраар хадуур мялаах тариа болон найгасан юм.

	Энэ найрамдал 

	Хөгжмийн гүн дуурьсалт аялгуу болж

	Хүний зүрхний ариун ундаргыг тэтгэсэн юм,

	Энэ найрамдал

	Хүслийн даль дэлгэсэн хараацай болж

	Сансрын гал цахилуулсан хөлгөөс тодорсон юм.

	Энэ найрамдал

	Улсын хил дээр цэрэг болон зогсож.

	Алсын аюулыг цээжээрээ хаахад бэлэн

	Энэ найрамдал

	Ургийн урагт захиас болон үлдэж

	Азийн Монголын заяаг тэтгэх нь үнэн.

	Найрамдлын модноос газарт хавсан үндэс нь

	Бидний итгэл юм.

	Найрамдлын модноос тэнгэрт дэлгэрсэн цэцэг нь

	Бидний сэтгэл юм.

	Нарны туяа мөчирт нь тусаагүй мод гэж үгүй шиг

	Найрамдлын илч харваж тусаагүй газар гэж Монголд үгүй

	Тэгээд ч би

	Зүрхний энэхэн аялгаа

	ИХ НАЙРАМДЛЫН дуун болгон дээдэлж

	Бүх ардын үг болгон өргөж байна.

	 

	1979—12—26

	 


ЭХ ОРНЫ ТУХАЙ БОДОЛ

	 

	Нойр хүрсэн намуухан өдөр 

	Түүхэн ухааны лекц уншлаа...

	Ном руу нүд шагайвч сэтгэлд өөр юм орж

	Төрхөө олоогүй зүүрмэг бодол тархинд үймэлдэнэ.

	Гадаа цас үл мэдэг будран

	Холын дуртгалыг сэтгэлд сийлнэ.

	Сумын сургуулийн мөнөөх нэгэн жаал 

	Холын Москвад хижээл эр болоод суугаагаа гайхширна 

	Дөчөөд насны энэ даваан дээрээс

	Явсан зам хийгээд угтах ирээдүй тодхон харагдана.

	Бусдын болоод өөрийн хувь зохиолыг олонтоо эргэцүүлж,

	Ертөнцийг сэтгэлдээ хэдэнтээ бөмбөрүүлэн, орчлонг дэнсэлнэ.

	Хэн нэгнийг булшны доороос сэрээн дуудаж ярилцмаар болоод

	Оддыг зоос адил алгандаа шигшиж, тэнгэрийг дурандмаар бодогдоно.

	Ази европын зааг, Уралын хөвч нурууг хэжлэн давж. 

	Овоо толгодыг нэвтлэн, Богд хан уулынхаа сэвшээ салхинд зогсмоор санагдана.

	Хувь хүртээл нь гагцхүү надад заяатай мэт болоод

	Хүйгээр холбоотой мэт газар дэлхийн уужим дундаас

	ЭХ ОРНОО ялган санана.

	Хурга хариулж явах даахитай наснаас

	Довын чулууг нь түүж явсан болохоор

	Цэцэг бүхэн нь сэтгэлд данстай.

	Булаг бүхэн нь зүрхэнд ундаргатай!

	Өлийн давааны нь орой дээрх овоо чулуу

	Өвгөдийн минь малгайны жинс,

	Миний, нүдний цэцгийг шалгах цэг.

	Уулсынх нь хавцалд савсах уур манан,

	Тэдний, эртний жавар сөрсөн халуун амьсгал!

	Хадны нь түмэн үрчлээнд эцэг дээдсийн царайны хэв бий.

	Харганын нь алтлаг мөчирт элэнцийн үеэс адгуулсан малын тоос-ноос бий.

	Алт мөнгө хийгээд ган, зэс есөн эрдэнийг уусгаж,

	Алс гүн доороос ундрах булаг нь рашааны шимтэй

	Ээж ХАЙРХНЫ есөн тогоо, есөн нүдтэй цацлын халбага,

	Энэ бидний үе рүү зуун зуунаараа наашилж цацлаа өргөсөн ариун даллага.

	Их БОГДЫН дөшин цэнхэр орой дээр нарны бамбай давтаж,

	Хөх хувцастай МАНЖ-ХЯТАДЫН сумны зэвийг мохоосон, бидний дээдсийн ӨЛГИЙ!

	Дөтийн даваан дээр гарахад

	БУРХАН БУУДАЙ уул өөдөөс өндөсхийх нь

	Тэнгэрийн хаяаг АТЛАНТ баатар өргөсөн хэвээрээ зогсох шиг, 

	Сэрхийн нурууны түмэн нугачаа дундаас

	Сэтгэлийн, мянган горхи оргилж

	АЛТАН ТЭВШ-ийг дүүргэх мэт.

	Үлэг гүрвэлийг сээр нуруугаар нь

	Үелэн хадгалж тогтсон

	Элст манхан-Говийн,УЛААН УУЛ,

	Гэрэл сүүдэр хоршин туссан нь ТАХИЙН АРЬСЫГ дэлгэсэн мэт болоод

	Ингэн нүд мэт мэлтэлзэх тойром бүрд нь

	Торой модны сүүдэрт жаргалтай!

	Газрын гүнээс богцтой эрдэнэс татан гаргах шиг

	Худгийн ширэн ховоо, онгоцны дэрэн дээр тогтосхийхэд

	Нартай тэнгэр хэсэг зуур цэлсхийгээд,

	Хажуу тийшээ дайвалзаж, усан,болроор цацлан наадна.

	Шоржигнотол сорох малын хоншоор дэвтэн умбаад,

	Гүрэлзэн хөдлөх төвөнх нь, хоолойдоо, жаргалын бүжиг дэглэнэ.

	Зузаан бор, говийн хүүхэн магнайн хөлсөө шударсхийхэд

	Агь анхилах үсэнд нь салхин хургаж, уруулыг нь сэмхэн үнсэнэ.

	Ааруул тасхийтэл хаздаг цахир цагаан шүд нь хааяа дайвалзахад

	Зэрэгцээ толгодын цагаан чулууд цочиж, өөр хоорондоо харшилдана.

	Даавуу дээлийн энгэр түлхэх чийрэг хөх нь орчлонг ивэлгэж,

	Тэрхүү холын ганц од мэт малчны гэрт, шөнийн диваажин-галын хөх дөл зүмбэрлэнэ.

	Тал дүүрэн дэнлүү яралзах нь шөнийг сүлсэн өнөөгийн МОНГОЛЫН дүр зураг.

	...Хүлээн авагчийн зүү долгион бүхнийг тэмтрэн байж,

	«Хүрэн хаалгатай дэлгүүр»-ээс ТҮМЭНДЭМБЭРЭЛ дэлхий дахинд дуулна.

	ХАЧАТУРЯН «Сэлэмт бүжгээ» дэглэж, ЧАЙКОВСКИЙ эгшиглэн,

	БЕТХОВИН  «Сарны сонат»-аа дархалж, ЕСЕНИН перс аялгуунд согтуурна.

	ХЭМИНГУЭ «АФРИКИЙН НОГООН ТОЛГОД»-оо тэвэрсээр ирж,

	Багачуудын зүүдэнд АЙ-ЁО ДОКТОР цагаан нөмрөгөө дэлгэнэ.

	Худгийн мотор талд хүнгэнэж,

	Онгоцны далавч тэнгэрт гялсхийх нь 

	Хувьсгалаар шинэдсэн ӨНӨӨГИЙН МОНГОЛЫН дэлгэмэл ХӨРӨГ.

	Үйлдвэр завод шөнөжин нойргүй уухилж,

	Яндангийн нь утаа ЭРҮҮЛ ЗҮРХНИЙ НЬ БИЧЛЭГ болж тэнгэрт зуралзана...

	 

	1979 он


АМЬДРАЛ МИНЬ БИ ЧАМД ХАЙРТАЙ

	 

	Зовоосон ч гэсэн жаргаах хувь үлдээдэг

	Зоосны нүхээр ч нараа бүтэн харуулдаг

	Агуу их орчлонгийн

	Амьдрал чамд би хайртай.

	Түгшүүр тайвшрал хоёроор

	Сэрлийг минь гижигддэг

	Гомдол баяр хоёроор

	Сэтгэлийг минь гинжилдэг

	Инээж байгаад цалам шидэхэд нь

	Эр зориг минь хуухиран цовхчдог

	Эгдүүрхэхдээ уйлуулж, ивээхдээ дуулуулдаг

	Элдэвтэй мөртөө элбэрэлтэй 

	Амьдрал би чамд хайртай. 

	Хараал ерөөл хоёрын дэнс дээр

	Заяа минь дайвалздаг

	Хар цагаан хоёрын өнгөн дээр

	Зан минь тодордог

	Харамч мөртөө өглөгч,

	Хатуу мөртөө зөөлөн,

	Үдшийн уйтгартай 

	Өглөөний мишээлтэй 

	Амьдрал чамд би хайртай 

	Төрсөн минь үнэн шигээ 

	Үхэх минь бас үнэн ч

	Хүн төрхтэй явж чадсан бол

	Цогцсоо орхихдоо 

	Цочрохгүй 

	Эцсийн мөчөө тунгаан бодоход

	Сэтгэл минь шүүдрийн дуслаас ариун бол

	Амьдралын нугачаанд хар бэхээр

	Адын зураас татлаагүйн гэрч!

	Толгойгоо гудайж ч үзсэн,

	Туг мэт бардмаар өргөж ч үзсэн,

	Тоомсоргүйгээр харин бусдад дохисхийж байгаагүй.

	Амьдралын эсээ төлжүүлэх үр шимийг

	Ариухнаа мишээх өглөөний нарнаас тасалж авсан би.

	Горхины тунгалаг урсгал шиг

	Сэтгэл дээр минь

	Бодлын цолмон өглөө бүхэн, гийж байг.

	Тэгээд ч би ирэх зууны нэгэн сайн өдөр

	Тэргүүндээ шүүдэр гялбуулсан цэцэг болж талаасаа ургана

	Амьдрал минь би чамд хайртай.

	 

	1979 он


ЗУН

	 

	Цэлгэр тал, уул хоёр

	Цэцгээ хуваалцан жаргах цаг

	Цэнхэр тэнгэр, үүл хоёр

	Цээжээ тэврэн ундлах цаг.

	Хийсэн одсон навчсын садан

	Илбийн юм шиг модноос ургаад 

	Хэдий үеийн бичээс гэлтэй

	Хээ зураг нь тодоос тод.

	Өнгөрсөн намрын алдагдлыг нөхөж

	Хөвчин байгаль торгон өмсгөлтэй

	Өнөө жилийн аясыг илтгэж

	Хөхөөн дуу яруу эгшигтэй.

	Арцын үнэрт салхин анхилж

	Голын усан зөөлнөөр мэлмэрнэ.

	Саран толионд чулуу нь ялгарч

	Эрдэнэсийн өнгөөр зүүдэнд гэрэлтэнэ.

	Зуслан газрын сэрүүн дэнжээс

	Зургийн юм шиг янаг минь суниана

	Зулай дээрх үүлнээс тасалж

	Хураар шавшин магнайдаа шингээнэ

	Өндрөөс наран ойртон ирж

	Өмнөд уулын орой дээр сандайлна

	Алтан мутраа бидэнд сунгаж

	Амьд байгалиас бэлэг барина.

	 

	1979—12—14

	 


АВДРЫН УУЛС ЦЭНХЭРТЭНЭ

	 

	Авдрын уулс цэнхэртэнэ.

	Алсын холоос цэнхэртэнэ.

	Сэтгэлийн гүнд минь цэнхэртэнэ.

	Сэлүүхэн зүүдэнд минь цэнхэртэнэ.

	Цэнхэрлэн харагдах миний л нутаг

	Цэцэгхэн багын минь мөрөөдлийн өлгий

	Ханан хад нь өдөржийн газраас бороотой

	Хан өндөр нь өртөө морьдодоо цогиотой

	Хурганы бэлчээрт хүслийн үлгэр шивнэсэн

	Хул хонгор салхи нь хүнийх биш минийх

	Хуйвтай шилбүүрээрээ тэнгэрийн одыг тоолсон

	Хурц бага нас минь саяных биш өнийх.

	Үдшийн цагаан гэгээнд, гүүргий дуу хадах

	Үелзүүр хөнгөн горхи шиг ишиг хурга шиг дэгдэх

	Өрхний хажуу эргэж галын дөл улалзах

	Өсөх багын жаргал холын тансаг зураг

	Бөгцөг наадан суусан хоймрын цагаан ширдэг 

	Бөрт үжний үеийн хоёр чулуун арслан

	Бөхөж ер үзээгүй эцгийн халуун голомт

	Бүрэнхий шөнийн цагаар зууханд цогших аргал

	Өрх завсраар гялалзах оддыг ширтэн санааширч

	Үүлэн чанадах орчлонд бодлоор жаргасан мөч

	Үнэний чандмань эрдэнэ амьдралын учрыг тайлж

	Үйлсийн нэгэн оргилд авирах сан гэсэн хүсэл

	Сувдан сувдан бороонд суварга орой нь цайвалзаж

	Суурь суурь адуу шиг үүлэнд умбах уулс минь.

	Сураглан сураглан намайгаа амьдралын нугачаанд өнгөлзөж

	Суу их хайраараа түшиж яадаг уулс минь.

	Уралын нуруу дамнах галт тэрэгний цуваан дунд

	Унтаа нойрны дундаа ч тээж явлаа таныгаа.

	Уландаа газрыг гээж тэнгэрт харвах онгоцны

	Урагшлах мянганы хурдаар ч бичиж явлаа таныгаа.

	Явсан газар бүхэнд минь

	хамт дандаа байлцаж

	Ямагт миний зүрхнээ оршихын увдист уул.

	Яруу шүлгийн хураар үе үехэн ивлэх

	Яс маханд шингэсэн найргийн тэнгэр-уулс

	Авдрын уулс цэнхэртэнэ.

	Алсын холоос цэнхэртэнэ.

	Сэтгэлийн гүнд минь цэнхэртэнэ.

	Сэлүүхэн зүүдэнд минь цэнхэртэнэ.

	 

	1980—11—27.


ӨНГӨ

	 

	Өөрийн өнгөтэй би.

	Өнгө минь хэрвээ алга болбол

	Өөрөө би үгүй болно.

	Уян, эмзэг, энэрэл цогцолсон 

	Улбар шар өнгөнд дуртай би.

	Сэнгэнэсэн, хүйтэн айраг залгилчхаад

	Сэрвэлзсэн, хүлэг мориндоо мордож

	Уургаа суналзуулан, адуугаа тууж явахдаа

	Уулын хэц дээр үүрийн туяатай золгодог байсан.

	Улбар шар өнгөнд дуртай би!

	Гэгээн, цэнхэр өнгөнд дуртай би

	Гэрэлт наран түүн дээр алтан утсаа шаглаж,

	Ертөнцийн тансаг урлал бүтээдэг.

	Ер бусын цэнхэр хадаг шиг энэ өнгө

	Ерөөсөө миний шүлгийн чавхдасыг хөглөдөг.

	Төгөлдөр цэнхэр энэ өнгө

	Төрийн далбааны өнгөнд хоршин уусаж 

	Мөнх тэнгэр мэт орших эх орны минь

	Мөн ёс, хүн чанарыг илтгэдээг. 

	Өнгөө алдаж зэвхийрэх вий.

	Өлбөгөр саарал, бүдэг сүүмгэр болчих вий.

	Өлөн хиртэж, харлаж, халтартах вий.

	Өнгө минь байвал БИ байна гэсэн үг.

	Хар өнгө 

	Хаашдаа надаас хол.

	Шөнийн харанхуй нөмрөг доор

	Хэн нуугддагийг би мэднэ.

	Шүглэсэн хүслээ юунд даатгаж юу хийдгийг бас мэднэ

	Тиймдээ л шөнийг халсан ӨГЛӨӨ гэж байгаа юм.

	Тиймдээ л харанхуйг сүлсэн ГЭГЭЭ гэж байгаа юм.

	Нарны, Алтан шаргал мэлмий дүүрэн тунгалаг мэлмий

	Найман зовхисыг алаггүй гийгүүлнэ.

	Гэтэл, тэр гэрлийг өөртөө шингээх хувьгүй

	Гэмтэн, гэсгээлт амьтан, бэртэгчин

	Хар хорхой мэт юунд

	Харанхуй руу тэмтэчнэ вэ?!

	Өнгөгүй, бүүдгэр юмсаас зэвүүрхнэм

	Өнгөгүй, зүүдгэр юмсаас жихүүрхнэм. 

	Өөрийн гэх өнгөгүй бүхэн

	Өөрийн гэх төрхгүй байдаг

	Салхи хаашаа бол тийшээ өнхрөх

	Саарал хамхуулд өөрийн гэх өнгөгүй.

	Уужим ертөнцийн тэн хагасыг гийгүүлэгч

	Улаан өнгийг ашид соёрхном

	Уянгын цэнхэр өнгө мандтугай.

	Улаан хөх хоёр өнгө мандтугай.

	Энэ хоёр өнгө мандаж байсан цагт

	Энэ бие минь бас байж байх болно.

	 

	1980—9—30.


ЗҮРХ МИНЬ-УУЛ

	 

	Их их уулсын зүрхэн шовх оройг 

	Илбийн юм шиг зүслэн шингээсэн 

	Зүрх минь-УУЛ 

	Энэ зүрхэнд минь

	Эх болсон байгалийн дөрвөн улирал бий.

	Эгдүүцэл, бахархал, хайр, гуниг гэсэн

	Ээлжлэх сэтгэлийн дөрвөн улирал бий

	Бугын дуу цуурайлсан холын цэнхэр уулсын 

	Будан шүүрэх оргилд хонон өнжин саатсан      

	НАМРЫН ЦАГААН ҮҮЛС энэ зүрхэнд минь бий.

	Бухимдал гунилыг гээж хөнгөн цолгин үсчээд

	Бултаар амилах байгалийн цэцгийн түрүүг далласан

	ЗУНЫ ГОРХИНЫ БАЯСГАЛАН энэ зүрхэнд минь бий.

	Шуурганы мянган цагаан морьд довтолсон

	ӨВЛИЙН ТЭСГЭМ ӨДРИЙН ЖАВАР энэ зүрхэнд минь бий.

	Шугуйн мөнгөн мөчир үлгэрийн шидээр цэцэглэх

	ХАВРЫН ГИЙГЭМ ӨДРИЙН НАР энэ зүрхэнд минь бий.      

	Уулсын гүн хар ангал

	Улмаар түүний ёроолд тунарагч манан бий.

	Уулсын зүрхэн шовх оргил

	Уужим тэнгэрийн оройд мандагч саран бий.

	Зүрхэнд минь ХАЙР хэмээгч сувдан шигтгээ бий,

	Зүрхэнд минь ДУУН хэмээгч гайхамшгийн эгшиг бий

	Бурханлаг, Энэтхэг бүсгүйн мэлмий 

	Буянтай, ардын минь эртний зохист аялга

	Энэ зууныг тийрэлтэт хөдөлгүүр сансрын галт шувуун,

	Элст мянганы чанд нуугдсан хот тосгон цөм бий.

	Зүрхэнд минь ХИМАЛАЙ, АЛТАЙ хоёулаа бий.

	Зүрхний минь оргил дээр өлмий тавьсан уулчин-амрагийн зоригт ялдам царай бий.

	Аянга цахилах найргийн гялбаа бий.

	Уянга цалгих сэтгэлийн долгио бий. 

	Зүрхэнд минь дөрвөн далай, таван тив бий.

	Зүрхэнд минь асар тэнгэр сансар, орчлон бий.

	Зүрх минь үүлгүй тэнгэрийг зүсэлнэм.

	Зүрх минь дайнгүй амьдралыг хүснэм.

	Сая сая ийм ЗҮРХЭН ОРГИЛУУД эгнэсэн

	Сарны доорх хорвоод ХҮМҮҮС бид амьдарнам.

	Зүрх-минь УУЛ!

	Зүрх-минь-УУЛ!

	 

	1980—9—29.


НАЙРАГЧИЙН ТАВИЛАН

	 

	Зүсэр бороо үе үехэн шиврэх шиг

	Зүүдэн бодол мөч мөчхөн хурнам

	Зөн мөрөөдөл агшнаа цогдолж, агшнаа унтарч

	Зүрх минь дунд нь завь мэт холбилзном.

	Нарлаг дулаан өдөр сэтгэл тогтуурч

	Настнууд жарган гаднаа налайх адил,

	Наймаацалдах дуртай орчлонгийн эрээн өдрүүдээс

	Намайг жаргаах онцгойхон мөч чухам хэзээ бол?!

	Зовж яваа өдрүүддээ жаргалаа нэхэн үгүйлэх адил

	Жаргаж буй үестээ зовлонгоо дахин эргэцүүлж

	Уруудаж өөдлөх жамтай энэ орчлонгийн

	Уужим нэгэн цэг дээр амсхийвээс зохилтой.

	Хэлэлцэшгүй, хүлцэшгүй олон зантай орчлон дээр

	Хэн нь надад өөрийнхөө онгод сэрлийг үлдээсэн юм бол?

	Хэтрүүлшгүй бас дутаашгүй энэ хорвоо дээр 

	Хэн нь надад өөрийнхөө байр гунигийг гэрээсэлсэн юм бол?!

	Амьдадаа гагцхүү давлагаантай тэмцэлдэж,

	Адал бэртэгчинтэй далайн шуурганд багалзуурдалцаж 

	Оюуныхаа дэнлүү тусгасан газар болгонд сүүдэртэй дайтан,

	Орчлонгийн хар цагаан хэл аман дунд шүлэгч торнидог юм гэлцэх юм. 

	Өгөөмөр зунд нь ногоон хөвчөөс энхжиний жаргалыг олдог би

	Өвлийн цасан доор хөлдүү гол ус, зуныг зүүдлэхийг нь мэдэрдэг би.

	Шувуудаа явуулсан нуураас намрын гунигийг сонсдог би

	Шуурсан шар навчсын дунд 

	Орчлонгийн, жамыг ухаардаг би

	Сарны доор мөнх сарьдгийн

	Орой гялбалзахад омогшдог би

	Салхи сөрсөн уулын бүргэд бахаддаг би

	Сарнисан үүлэн нэвт наран гийхэд баясдаг би.

	Сайн нь муугаа сайхан нь муухайгаа дийлэх жамтай гэж зоригждог би.

	Өр зүрхийг зовоож төрсөн үр сэтгэлийн минь шувуухай

	Үүр цүүрээр дэрэндээ тайван нойрсож чадаагүй зүрхний минь—дууч гургалдай

	Найраг минь чи наддаа баяр жаргалыг авчирнам

	Найраг минь—айраг минь чамайгаа дүүрэн дүүрнээр сөгнөе!

	Нартын, дөрвөн зүг найман зовхист дугараа болгон өргөе!

	Гүйцэд иссэн айраг мэт чиний ааг үнэр

	Гүрэн улсын минь туурга нэвт ханхлан байг.

	Гүүн зэл мэт сунайсан тэнгэрийн цагаан заадсаар

	Гэсэрийн цагаан хүлэг шиг цойлонхон давхиг!

	 

	1978—7—23.


СЭТГЭЛИЙН УВДИС

	 

	Би энд

	Чи тэнд

	Хоёр зүрх

	Бие биеэ мөрөөднө. 

	Тэнгэрт үүл, газарт ус,

	Ав адилхан хөвөлзөнө.

	Олон олон

	Хот тосгон

	Бидний хооронд яралзана.

	Олон олон

	Уул усан 

	Бидний дунд хөндөлдөнө.

	Гагцхүү тэнгэрт

	Од түгэхтэй зэрэг

	Бид учирна.

	Миний од энд

	Чиний од тэнд

	Бие биедээ

	Гэрлийн зурвас цацна.

	Мянган зүүний сүвэгчээр нэвтэрч

	Магад тэр одны гэрэл чи биднийг учруулна.

	Гагцхүү тэнгэрт

	Саран гийхтэй зэрэг бид уулзана.

	Ертөнцөд

	Саран ганц

	Гэрэл нь энд ч тусна тэнд ч тусна.

	Сувдын туяанд нь чиний царайг би үзэж,

	Сулдаа цэлийх тэнгэрээр торох юмгүй сэтгэл минь зорчино.

	Газар доогуур метро шуугина.

	Гагцхүү, чамдаа яарсан миний зүрх шиг

	Цахилгаан тэрэгний дугуй цохилно.

	Газрын түмэн судас болсон усаар хөлөглөн би чамдаа хүрнэ.

	Хүрч очоод сэмхнээ шагайхуй

	Амгалнаа нойрсож бүхийд чинь би

	Алтан загас болж зүүдэнд чинь орно.      

	Долгион дээр нь од наадсан      

	Усан дээр чи бидэн хоёр

	Эрхлэн хөөцөлдөн       жаргана.      

	Догдлон сэрвэс гээд гэнэтэд сэрэхэд чинь, ус ч үгүй загас ч үгүй

	Гагцхүү, миний зураг орны чинь толгой дээрээс чамайг ширтэнэ.

	Хэрвээ чи сэтгэлээ нэгэн цэгт

	Цэнэглэн хураагаад,

	Түүний зай увдист ухаанаа төвлөрүүлэн харж чадах аваас

	Тэр зураг жааз дотроос амилж,чамайг ширтэн инээвхийлэн байх вий.

	Би энд

	Чи тэнд

	Хоёр зүрх бие биеэ мөрөөднө.

	Салхинд үүл хөвөлзөж

	Усанд долгио татаж байгаа нь

	Чи бидний сэтгэл,

	Бие биедээ

	Хүрч очиж байгаагийн тэмдэг!

	Хоёулаа ахин учрахын болзоо тавьж салъя.

	Чи 

	Үдшийн гялаан болж

	Цонхон доор минь гялалзаарай.

	Би

	Үүрийн цолмон болж

	Цонхон дээр чинь гэрэлтэмз!      

	За юу?!      

	За!

	 

	1979—9—26.


* * *  Өглөөгүүр би ертөнцийн...

	 

	Өглөөгүүр би ертөнцийн харьяат

	Өдрийн угтал, шөнийн зугтал,

	Гэрэл харанхуйн тулааны

	Гэгээн мөрийг үзэн бахаддаг.

	Өдрөөр би

	Улсынхаа харьяат!

	Хувьдаа оноосныг хавьдаа давуулж

	Хувьсгалаар би амьсгалаа тэтгэж 

	Эх орон—төрсөн нутагтаа

	Эгэл ардын тусыг хүргэнэм.

	Үдшээр би гэргийнхээ харьяат

	Амраг ханийнхаа гарыг дэрлэж

	Ариун хайрынхаа галыг дэврээж

	Дээдийн заяа-янагийн хорвоод

	Дэлхийг мартаж гэртээ жаргадаг

	Онгодын цагт би

	Тэнгэрийн харьяат!

	Омогдуу бодлоороо орчлонг дэнсэлж

	Оргилуун хүслээрээ одонд хүрч

	Увдист сэрлийн үзүүрийг атган

	Ухааныхаа оргилд зогсож байдаг.

	Онгодын цагт би 

	Тэнгэрийн харьяат.

	 

	1979—10—10.


* * * Хоргой торго, алт …

	 

	Хоргой торго, алт мөнгийг дураараа эдлээгүй ч

	Хонгор сэтгэл, янаг хайраар дутаж явсангүй,

	Хот газрын алшаа хивсэн дээр хөлбөрч өсөөгүй ч

	Хорвоогийн гайхамшиг—хөдөөгийн цэцгэн дээр, хөл нүцгэлж өслөө.

	Хүүхэд наснаасаа эрхшээж сургуульдаа тэргээр хүргүүлээгүй ч

	Хүлгийн нуруун дээр тавтайгаасаа зайдалж, шувуутай жиргэж өслөө.

	Хөх униарт жилүүдийг утас сүвлэсэн зүү шиг хэлхэж

	Хүний түүхэнд Монголоо нэрлүүлсэн өвгөдийнхөө

	Эсгий гэрт 

	Айраг бүлж өслөө.

	Малчин айлын баруун хаяанд дуу алдан унаж

	Малын шар бууцны үнэрт тойглох дуунд уярч

	Мянган төл хавраар майлалдахыг сонсож өсөөгүй сэн бол

	Миний сэтгэлд ямархан эгшиг, өөрийн ая дуу гэж байх билээ.

	Юугаар ч дутаашгүй 

	Монголын сайхан орныг олж төрсөн хувь хишиг

	Ертөнцөд, намайг төрүүлж өгсөн ээж аавын ураг холбоо

	Униныхаа зуун цацрагаар нарыг бэлчээж

	Тэнгэрийг тооноороо харуулсан,

	Ус нутагтаа дугуй-буурин тамга дарж,

	Хөрс шороог өмчлүүлсэн ардын минь өргөө

	Үлэмжийн цайлган сэтгэл шиг үүлгүй цэлмэг тэнгэр

	Үүрд надад заяатай бүхнээ хайрлах, ухаан суулгасан дөчин нас 

	Үлдээж өсгөх, зүрхний өв сэтгэлийн цүүцээр сийлсэн найргийн шад.

	Үзэх бүрий гайхамшгийг мэдэрч харах тоолон хайрыг ундраагч, дууллын дуулал-Эх орон!

	 

	1980—3—3.

	 

	 


БҮХ ЮМ ЭХ ОРОНД МИНЬ...

	 

	Бүх юм

	Эх оронд минь намайг хүлээж байгаа.

	Халуун хайртай хань минь хүлээж байгаа.

	Холоос саравчилдаг уулс минь намайг хүлээж байгаа. 

	Дэнжийн дээрх цагаан гэрүүд хүлээж байгаа

	Дэргэдүүр нь цахилан урсдаг горхи намайг хүлээж байгаа

	Дөрвөн улирлын салхи намайг хүлээж байгаа.

	Дөнгөж, нүдээ нээнгүүт харсан нил цэнхэр тэнгэр намайг хүлээж байгаа.

	Түмэн гэрлээ гоёлын алчуур болгон даллаж,

	Түргэлэх галт тэргийг угтан гүйдэг

	Учрахын болзоот

	Улаанбаатар минь намайг хүлээж байгаа.

	Сүрлэг байцын орой дээр

	Сүхбаатар жанжин минь морин дээрээсээ саравчлан хүлээж байгаа

	Төрийн минь далбаа урьхнаа намилзан хүлээж байгаа. 

	Талбай дүүрэн радио хоолой уяхнаа хангинан хүлээж байгаа.

	Нүргэлсэн үйлдвэр утаагаараа даллан хүлээж байгаа. 

	Түргэлсэн Туул урсгалаараа цалгилан хүлээж байгаа.

	Дугариг борхон царайтай, дорнын хар нүдэн авхай

	Дуг нойроо дэрэндээ гээчхээд намайг хүлээж байгаа. 

	Дундаршгүй найрын дугараа шиг залуусаар цалгих их сургуулийн

	Дугуй танхимын эгнээ эгнээ суудал намайг хүлээж байгаа.

	Бүх юм

	Эх оронд минь намайг хүлээж байгаа.

	Сэтгэлд нь дундхан шүлэг уншвал

	Өрөөлгүй хатуурхаж, битүүхэн шуугьдаг

	Сэвтээж болдоггүй уулзалтын танхим намайг хүлээж байгаа.

	Бүүр нэг санаанд нь хүртэл найргийн од цацалбал

	Бүтэн шөнөжин од манаж хонохоос буцдаггүй

	Аадар шиг цуурайлах алга ташилтын эзэд

	Аанай намайг хүлээж байгаа.

	Хайртай сайн найрагчийн минь дутуу бичээд орхисон шүлгийн мөрүүд намайг хүлээж байгаа.

	Хаврын шөнө ганганасаар ирдэг галуудын зэллээн доор хэлхэх

	Хамгийн тансаг яруу найргийн урлал намайг хүлээж байгаа.

	Олдсон нас, амь биеэрээ дуустал мэдрэх

	Орчлонгийн мянган сайхны манлай

	МОНГОЛ эх орон минь намайг хүлээж байгаа.

	Харь холын газар хөл тавингуут

	Харихаар яардгийн минь учир энэ дээ! 

	Онгоц гэнэт доошилж, уушги зүрх амаар дээшлэх үес

	— Одоо яана даа, өнөө нэг юмаа дутуухан үлдээчихсэн юм сан, гүйцээчих л юм сан гэж

	Зовдгийн учир энэ дээ!

	Бүх юм

	Эх оронд минь намайг хүлээж байгаа.

	 

	1980-9-16.

	 


ҮНЭЭ-ГИЙН ОВОО

	 

	Нутгийн минь олон

	Хутгийг олсон мэргэд

	Үнээ-гийн овоонд

	Өргөл өргөж,

	Өргөмжлөхдөө

	Сохроор итгээгүй.

	Тугалаа дагуулсан үнээ шиг

	Тусдаа тэр уулс,

	Нурамтын хяр дээгүүр өнгийн гарч ирэхдээ

	Хурмастын хураар ивлэж байдаг юм.

	Уралдаж түрүүлсэн морьдын хөлс бэлд нь дусалж

	Урамшиж бахадсан олны царай чулуунд нь гэрэлтэж

	Урьд үеийн өвгөдийн завилж суусан ором оройд нь үлджээ.

	Хурж цуглуулсан овооны нь чулуун дунд

	Түмэн агтын түвэргээн тачигнана.

	Энэ уул дээрээс өсөж төрсөн нутаг минь зүг бүрдээ ил. 

	Үйлс бүтээлийн  алдар суутнаа ч миний нутгийнхан

	Өргөмжилж тодруулахдаа ар өврөөс нь чангаацалддаггүй 

	Үнээ хайрхан шигээ алсын бараа ойрын дүрийг нь таньдаг юм.


ТОЛБЫН ТАВАН САРЬДАГ

	 

	Магнай нь цантаж уур савссан

	Цаст Алтайн сүрлэг уулс

	Манарам халуун зуны үдэд

	Цангаа тайлан тэртээд сүмбэрлэнэ.

	Таван хуруу шиг таван сарьдаг

	Цагаан толгойт бүргэд шиг зэрэглээд

	Дайчин эр Хасбаатарын зүрхийг

	Тасын өндөрт хадгалах мэт

	Үзүүр шовх цагаан оргилууд

	Үүлсээр хөлөглөн тэнгэрт одоод

	Буцахаа мартаж саатан байх нь

	Бурхдын найрт согтсон мэт

	Үүлэн дундаас цолмон шиг гэрэлтэх

	Мөнгөн солир уулсын тэргүүн

	Үзэгдэн далдран алсаас дуудах нь

	Мянган шөнийн зүүдний гялбаа мэт...

	Хол газраас амрагийн захидал ирэх нь

	Хүлээсэн хүнд хаврын шувуу шиг,

	Хортой гадарт Дорнын нандин шастир мэт.

	Задлан уншихад  дотнын үсгээр дүүрэн.

	Эгшин зуур төрөлх нутгаараа тойроод

	Эргээд ирэх мэт түмэн баяр давхацна.

	Эвхэх зуур ахин дэлгэмээр болоод

	Эргэцүүлэх бүр ахуй нутгаа санагалзана.

	Наран ургах догшин уулсын тэргүүн

	Надад ертөнцийн оргил мэт болоод сэтгэлд өндөр. 

	Наанаас нь угтан давхих морьтны дүр

	Насанд мартамгүй зураг мэт агаад хүлэг нь эрэмгий. 

	Уужим халхын буянт цагаан талбай

	Усны тунгалаг урсах дөрвөн уулын бараа

	Улаанбаатар нийслэл миний янагийн царай.

	Унтаршгүй сэтгэлд гэрэлтэх мянган цонхны гялбаа.

	Хол газраас амрагийн захидал ирэх нь

	Хүлээсэн хүнд жаврын шувуу шиг

	Хоргой гадарт Дорнын нандин шастир мэт

	Задлан уншихад дотнын үсгээр дүүрэн.

	 

	1979—9—25.

	 

	
* * * Хүндтэйхэн нэг найрагч…

	 

	Хүндтэйхэн нэг найрагч маань

	Хүний хэлсэн үгээр шүлэг бичжээ

	Юуны нь хур тунадас шавхагдчихаад

	Ондоо хүнээс зээлж эхэлж байгаа нь тэр дээ.

	Өрөөлийн хайсан сурыг олж аваад

	Өөртөө чөдөр зангидаж суугаа нь тэр дээ.

	Зүрх нь хэрийн юманд цохилохоо байгаад

	Сэтгэл нь баргийн юманд догдлохоо болиод

	Оюун бодол нь нэгэн хэвийн орчинд тогтож

	Онгоцонд мал уугаад үлдээсэн булингарт ус шиг болж дээ. 

	Олон жилийн хур-алмайруулагч ундаан

	Онгон судасны нь ширхгийг битүүлж чигжээд

	Оюун тархины нь эс өөхөлж бөхжөөд

	Олбогт сандал, бичгийн ширээ хоёр түүнийг баглажээ

	Боллоо...  Би ер нь хийдгээ хийлээ, хийдэг ч боллоо! гэж 

	Бодсон тэр мөчөөс л сэтгэл түгшүүрээс ангижирч

	Өөрийгөө эрхшүүлж, тухлах газар бүхнийг нүд нь хайж,

	Өргөмжлөлийн малгайг толгой дээрээ үе үе тавин, тольдож суух дуртай болж дээ

	Залгамж үеийн дүү минь, үүнийг анхаарч хар, санаж яв! 

	Замын дунд тоссон тайвшрал бол ирээдүйн чинь дайсан мөн

	Зүв зүгээр хатируулж явснаа л жолоогоо татаад

	Дөт зам хайн эргэлдэж байгаа морьтноос тэр ялгаа юун!

	 

	1980—3—1


ДҮҮ МИНЬ

	 

	Хөрст энэ дэлхий дээр амьдарч явах цагтаа

	Хүний үр гэдэг элдвийг үздэг юм, дүү минь

	Хөгжүүн , залуу насанд эрдэнийн очир одон шиг

	Хөхрөх үүрийн тэнгэрт гялбаж байсан наран

	Хөгшин хүний гагнуулсан гуулин шанага шиг санагдаад

	Хүслэнтэй явсан хорвоо, хяслантай санагдах үе бий.

	Ааг сархдын ширээнд сэтгэл хөөрөн дарвиад

	Алтан намрын зөгий шиг шуугьж байсан нөхөд

	Алс хожмоо бодоход, насны чинь гангар шаазанг

	Асгат замын чулуун дээр шидэлж байсан бодогдоно.

	Долгионт их амьдралын эргүүлгэн дунд ороод

	Дорой буурай царайлан гэлдэрч яваа эрийн

	Доожоо муутайг шоолон исгэрч дуулж явахдаа

	Дотроо яасан ч би үүн шиг болохгүй ээ гэтэл

	Нэгэн цагт өөрөө үүний явсан замаар

	Нимгэн дээлтэй жиндэн, түйтгэр гунил амсаж

	Нинжин зөөлөн сэтгэлтний тусч царайг үгүйлэн

	Нэргүй олны урсгалд туугдаж явах ч удаа бий! 

	Хөрст энэ дэлхий дээр амьдарч явах цагтаа

	Хүний үр гэдэг элдвийг үздэг дүү минь

	Залуурын дэргэд мод шулууныг санаж

	Залуугийн сайхан замаа зөвөөр эхэлбэл учиртай.

	Замлинд учирсан бүхэнд дэлсэх зүрхээ зүсүүлээд

	Замын дэлдэн туулай шиг дэгдэж зайлбал улбагар

	Ухаан бодлын ачаагаа холбиршгүй тэнцүүлж

	Уртхан замын жинчин шиг холын аянд гар даа.

	Уулсын даваанд саатахгүй зоригийн жолоо атгаж

	Учир ихтэй амьдралын холхийг зорин яв даа!

	Хөрст энэ дэлхий дээр амьдарч явах цагтаа

	Хүний үр гэдэг элдвийг үздэг юм, дүү минь!

	 

	1976—5—18


ХАР НҮДЭН ДУГАРАА

	 

	Боргилдуухан хоолойгоор эр борыг аялах

	Бодол тавиун нүдтэй талын хүний амьдрал,

	Боржгин найрын ёсоор хар нүдэн дугараа гэж

	Болгоож заавал тогтоодог хатуу журмын идээ

	Тэвэр дүүрэн хултай айргийн дотор суулгасан

	Тэмээний нүд шиг мэлтэлзэх архи идээний охь,

	Тэмцэж явж олсон алдар хүндийн титэм шиг 

	Тэргүүн найрын ширээнээс хоёр гардан барьдаг юм.

	Бүрт цагаан саран усанд нь шөнөжин тольддог.

	Бүлээн дулаан наран урсгалд нь өдөржин нааддаг

	Бөөрөлжүүгийн рашаан хар нүдэн дугараа шиг

	Бүхий л нууран дундаа харзны тунгалаг ундраатай. 

	Индранилын өнгөт долгион дунд нь оргилж

	Ингэж нүд шиг мэлмэрэх дотрын тунгалаг рашаан.

	Ивээл хайр шингэсэн дорнын авхайн харц шиг

	Ирсэн очсон бүхнийг тосон тольдон мэлтэлзэнэ.

	Есөн эрдэнийн шимийг хөрсөн дороос шингээсээр

	Ерөөл заяаны шидийг олсон юм шиг оргилоон,

	Ерхөг ганхсан талын нуур шанд хоёр

	Ертөнцийн жаргал билэгдсэн найрын дугараа байнам.

	Энэ дугарааг тогтоож насан хутгийг олсон

	Эмгэг хуучаа анагааж нартын хишиг хүртсэн

	Эвсэг зантай рашааныхны гэр асар бүхэнд

	Энх саруул байгалийн гэгээн өглөө гийж байна.

	Зах нь үгүй цэнхэртэх талын дундах нуур

	Залаат тариа шаргалтах тансаг намрын нүүр 

	Засал авч жавхаажсан цогцос биеийн хүч

	Заяанаас ингэж шүтэлцсэн хүн байгаль хоёр!

	 


* * * Шившин байж өвлийг…

	 

	Шившин байж өвлийг нэвт харвасан

	Сумын зэв шиг шувуудын зэллээ,

	Шилэн цэнхэр хаврыг хоолойд нь зүүсэн мэт

	Яруу дуут галуудын ганганаа.

	Уйдаж гэссэн газар дэлхийн

	Уярсан нүд шиг нуурын мэлмэрээ

	Уран зургийн дунд нь ороод суучихсан мэт

	Эргэн тойрны байгалийн төгс үзэмж.

	Гагцхүү үүнийг сэрж мэдрэх амьд биеийн түмэн жаргалан. 

	Газар дэлхий шинэ гэрээ барьчихсан мэт ахуй байгалийн мянган жавхлан


МОДОД ТЭНГЭРТ ЗАЛБИРДАГ

	 

	Мөчрөө дээш сарвайж

	Модод тэнгэрт залбирдаг

	Ган зуд битгий болоосой

	Голдоо хүртэл хатчихгүй юм сан

	Галт аянга бүү дайраасай

	Голоосоо салбараад шатчихгүй юм сан

	Хажуу дах зулзаган ой минь өтгөн ургаасай

	Хангинуур сүхэнд өртөж бүү сүйдээсэй гэж

	Мөчрөө дээш сарвайж

	Модод тэнгэрт залбирдаг.

	Нарны гэрлийг хааж

	Ой ойгоо бүү далдлаасай.

	Надаас өндөрт ургалаа гэж

	Ой ойдоо бүү атаархаасай!

	Холтос бүрий нь үнсэн таалж, салхи

	Хонгор цагаан хусанд хайраа илчилснийг

	Хов болгож шувууд битгий шагшраасай гэж

	Мөчрөө дээш сарвайж

	Модод тэнгэрт залбирдаг.

	 

	1980—2—25.


ПУШКИН МИНЬ НАД ОНГОДОО ХАЙРЛА

	 

	Хөдөлгөөнгүй энэ бат суурин дээрээ

	Хөдөөгийн Болдинын гунигаар амьсгалж

	Зуун жил зогссоны тань ойн өдөр

	Талархан дурсахыг билэгдсэн

	Талын найз «Калмык»-Монгол би тан дээр ирлээ.

	Хавраар сэрсэн гол мөрд юунд ч саатдаггүй шиг онгодоо надад хайрла.

	Хамгийн сайхан үзэсгэлэн гоогийн манлай болсон охидын инээмсэглэлээ хайрла.

	Тэнэг хүн нэг насандаа ухааршгүй атал

	Далдын гунигт сувд эрдэнэ нуугдсан зүрхээ хайрла. 

	Тэнгэрийн доор нөхдөө баярлуулж, өстнөө доройтуулж явсан зоригоо хайрла.

	Сэтгэлийн тань утас бүхэнтэй бодлоо нийтгэж

	Танд уусан шингэхийг хүсдэг би

	Сэрүүн өглөөний нугад цэцгийг илбэдсэн шүүдэр шиг

	Таны ариун тунгалгийг тольдон харахыг хүсдэг би

	Сүнс тань шингэж хөшөө тань сүндэрлэсэн газар дээрээс 

	Шүлэгчийн тангараг өргөж танаас адис авлаа.

	Сүүлчийн ганц амьсгалаа ч болов эх орондоо зориулах 

	Шүлэгчийн ариун санааг танаас хүртлээ.

	Пушкин та амгалан орштугай

	Надаас хойш ч мөнх орштугай! 

	 

	1980—3—25.


ТЭР ХҮНТЭЙ БИ ГАНЦХАН УУЛЗСАН ЮМ

	 

	Мянга дахин уулзсан мөртөө

	Сэтгэлд торохгүй хүн байхад

	Ганцхан удаа тохиолдсон мөртөө

	Санаанаас гарахгүй хүн байх юм.

	Сурагч ахуй насанд минь тэр хүн

	Сургаар биш дүрээрээ ганцхан удаа учирсан юм.

	Сувд эрдэнийн хэлхээ амнаас нь бөмбөрөн унах шиг

	Суу билгийн дээжийг нь алдалгүй тосож суусан юм 

	Хүнгэнэсэн тод хоолой яруу сайхан уянгаа

	Хүүхдийн ариун бодолд минь үлдээж өгөөд явчихсан юм. 

	Хүний гоц авьяас ямар сайхан юм! бэ гэж

	Хүслийн үлгэр шивнэн, зүрх минь булгилж байсан юм. 

	Найрагч гэдэг нэр түүнээс хойш надад

	Нартад хамгийн үнэтэй тэнгэрлэг алдар болсон юм. 

	Дуурайн ядан байж анхны гэнэхэн шүлгээ

	Дунд сургуулийн танхимын шуугиан дунд уншсан юм. 

	Дугуйрч суусан нөхөд минь алга ташилтаар шагнаж 

	Дурлалын охин тэнгэрийн нүдээр

	Шагдар гуайн охин намайг харсан юм.

	Жаргах зовох хосолсон хүний энэ орчлонгийн

	Жаахан зайг нь эзэлж шүлэгч хорвоод амьдрахдаа

	Жаран хурмаар цохилсон цагийн зүүтэй буухиалж

	Жавхлан тансаг найргаар цацал адил өргөдөг байна. 

	Та бидний хэн маань ч орчлонгоос буцахдаа

	Таван цунгийн банзанд хадуулж өнгөрөх нэгэн биш,

	Тахил болсон бүтээлээ ард түмэндээ дээжилж

	Давхил сайтай хүлгийнхээ амгайг халаах учир байна.

	Мянга дахин уулзсан мөртөө 

	Сэтгэлд торохгүй хүн байхад

	Ганцхан удаа тохиолдсон мөртөө 

	Санаанаас гардаггүй хүн байх юм.

	Тэр бол 

	Тураг шувууны нисэлт бүхэнд амьд үлдсэн

	Сэнгээ найрагч байсан юм.

	Тэр бол

	Тужийн их нарсны мөчир бүхэнд партизанаа дуулсан

	Сэнгээ шүлэгч байгаа юм.


БАЯРЫН ШӨНӨ

	 

	Баярын шөнө

	Хилийн харуул сэргэг

	Бараалах харанхуйд

	Хөлийн чимээ соргог

	Барьсан зэвсэг

	Эзний эрхэнд дуулгавартай 

	Баатар хилчин

	Энхийн харуулд даалгавартай

	Эх орон

	Ололт ялалтаа бүртгэн

	Өрх бүхэн

	Баяр цэнгэлээр бялхан

	Бүжиг наадмын

	Тавцан бүхэн дүүрэн

	Бүхий олны

	Баясал жаргал бүрэн

	Ийм сайхан

	Амгалан цэнгэлийг сарниах вий гэж

	Эх үрсийн

	Ариун мишээлийг хиртээх вий гэж

	Баярын шөнө

	Хилийн харуул сэрэмжтэй

	Байлдагчийн сэтгэлд

	Амрагийн царай гэрэлтэй

	Эх орон

	Цэрэг чамд найдаад

	Энэ мөчид

	Цэнгэл баяртаа умбаж байна.

	Этгээд дайсны      

	Ирэх зүгийг хаагаад

	Эзний ёсоор

	Зогсоо гэдэгт итгэж байна.

	Баярын шөнө

	Торгон хил дээр харуул зогсоно.

	Баатрын ёсоор

	Түмний амгаланг сахин зогсоно.


ҮГҮЙ

	 

	Өлгийд минь буцааж аваачих шидтэн гэж үгүй

	Өвгөрснийг минь залуу болгох хүчтэн гэж үгүй

	Өөрийн минь ээжийг  ахин төрүүлэх увдистан гэж үгүй .

	Үгүй-гээр дүүрсэн хорвоо юм уу, тэгвэл

	Үгүйрлээ нөхөдгүй хотол юм уу, тэгвэл

	Үгүй, огт үгүй, хүслээр тасардаггүй хорвоо.

	Үгүй, огт үгүй, хүнээр дундардаггүй орчлон.

	Үхэх үгүйгээр төрөх гэж үгүй

	Өтлөх үгүйгээр залуу гэж үгүй

	Үгүй, үгүй байхгүй бол байна гэж байхгүй

	Үгүй, үгүй байхгүй бол за! гэж байхгүй.

	Хар цагаан хоёр

	Харшилдсан

	Нөхөр дайсан хоёр

	Нүдэлдсэн

	Зөв буруу хоёр

	Зөрөлдсөн

	Амаргүйхэн орчлонд

	Амьдарч явна даа би...

	Үгүй, чадахгүй

	Зүгээр сууж чадахгүй

	Зүрхээ хүнд бэлэглэхгүй байж чадахгүй

	Адал бэртэгчинд өшрөхгүй байж чадахгүй.

	Анд нөхдөдөө баярлахгүй байж чадахгүй.

	Үгүй! 

	Тэмцэлгүй ая засан амьдарч чадахгүй.

	Үгүй, тэнгэргүй аргаа баран сажилж чадахгүй.

	Үгүй,

	Үгүй гэдэг үг 

	Үнэтэй байна. 

	За! гэж

	Засдаг үгээр хуурснаас 

	Үгүй гэж

	Үнэнээ, хэлсэн нь дээр. 

	Үгүй,

	Нүднээс далд

	Хүнийг муучилж чадахгүй.

	Үгүй

	Нүглээ цаасанд савлаж хов зөөж чадахгүй

	Үгүй, би тэгж чадахгүй

	тэгж.... тэгж

	Өөрийгөө

	Өндөрт гаргах гэж 

	Өрөөлийг хөнөөж чадахгүй

	Үгүй, үгүй, үгүй. 

	 

	1979—11—15.


ГЭСГЭЭЛТ ТАВИЛАН

	 

	Данзантан, Власовчууд, Солженицынтэй нэг суудалд суугчид болон тэдний ижил санаатанд зориулав

	 

	Дайсны талд орогсод

	Дайснаас аюултай!

	Дайсандаа бол ямагт сэрэмжтэй байж

	Далдалж нуух эрдэнэс бүхнээ зүрхний гүнд хадгалах байтал

	Нөхрийн дүрээр дэргэд байсан тэднийг

	Нүд үзүүрлэх байтугай, сэтгэл сэрхийх сэвгүй явсандаа харамснам.

	Өчигдөрхөн надтай талх, тамхиа хуваалцаж

	Өөрийн гэсэн найрсаг бодлын дээвэр доор зэрэгцэж 

	Өглөгчхөн, цайлган сэтгэлийн минь цөцгийнөөс

	Өлөн ховдгоор халбагадан долоож суусны нь гайхнам. 

	Тал засамтгай зөөлөн бурам шиг үгний нь хучмал доор 

	Өргөсөө арзайлгасан зараа шургаж хэвтэнэ гэж санасангүй

	Тангараг тасарсан бүсгүй амьтдын өр зүрхний гүнд 

	Өсөрхөн тонших хэрээ гаагалж сууна гэж сэтгэсэнгүй 

	Бултаж гөлөлзсөн нүдийг нь эгцлэн ширтэж гэмээ нь 

	Булхайгаа нуусан нүглийг нь харин уудлах байж дээ. 

	Булшнаас боссон сүг шиг санааг нь шинжин таньж 

	Буман нарны гэрэл шиг илчээр төөнөх байж дээ.

	Одоо л тэр жинхэнэ ясаа гаргаж

	Олны дүйвээнд нууж явсан царайгаа илчилж

	Соёо шүдээ ирлэн чонын сүрэгт нийлчхээд

	Сонжуур ичгүүрээ гээж, ханын цаанаас ульж байна. 

	Ахиллесийн өсгий-эмзэг газар минь хаанаа байдгийг ч тэр мэднэ

	Ариун хайраараа тээж явсан сэтгэлийн минь булаг хаахнаа байдгийг ч тэр мэднэ

	Амраг хайртан орон гэр-үр хүүхдийг минь ч тэр мэднэ. 

	Амин газрыг минь шархтуулахаар тэр одоо дайсантай минь эвсэн эргэж ирлээ.

	Гэвч чи ганцхан л юмыг гүйцэд ухаарсангүй,

	Гэмтнийг гэсгээх үнэн гэж тэнгэрлэг хүчтэн байдгийг мэдсэнгүй.

	Тэсгэлгүй үйл нь ирж газар хөдлөхөд

	Тэнгисийн нулимсанд хадан цохио хахаж цацан үйж үхдэг шиг

	Тийм алсын тавиланг өөртөө захиалж байгаагаа мэдсэнгүй.

	Тэргүүн дээр чинь, үзэн ядах сэтгэл минь аянга болж ниргэнэ! гэдгийг мэдсэнгүй.

	 

	1980—10—8.


ИРАНД НИСГЭХ СЭТГЭЛ1

	 

	Иран!

	Орой бүхэн чамайг

	Орон гэрээсээ харнам

	Орчлонгийн цэнхэр нүд болсон

	Дэлгэцээсээ тольдном

	Очиж ундыг нь ууж

	Дэвжээн дээр нь

	Тэнхээ шалгаж явсан хүний

	Сэтгэлээр харнам

	ИРАН

	ТЕГЕРАН

	Эрээн хоргой дүүрэн эгнүүлсэн 

	Эрдэнэсийн авдрыг сарны гэрэлд нээх шиг

	Солонгон туяа татсан шөнийн хотыг чинь

	Сэтгэлдээ одоо ч би харсаар явдаг шүү

	Хөрсөндөө усгүй ч гэсэн тос нэвчсэн газраар чинь

	Хөл доогуур татсан өвс шажигнасан нутгаар чинь 

	Алхаж явсан минь сав саяхан шиг санагдана

	АЙ ИРАН, ИРАН

	Сарны доор

	Зурна хөлжим намуухнаа дуурьсаж

	Санаашрам зөөлнөөр

	Перс аялгууг сэтгэлд хайлган

	Мөсөн чихрийн нунтаг мэт

	улбар манан дундаас

	Мөнх зулын хорго мэт уулсын нь орой сүмбэрлэнэ

	«Бар чоно баавгай» гурав тэнхээ сорьсон

	Баатруудын дэвжээ чинь юутай ханхай үзэгднэм бэ? 

	Багширч цухалдсан олны сүрэг дундаас хэн нэг нь 

	Бархирч тэнгэрийг чичлэн, омог сүрийг юунд илтгэнэм? 

	Перс газрын мяндсан хивсийг өргөн зулгуйдаж 

	Бээжингийн хөх тоосгон хэрэмд Шах Пехлеви мөргөөд

	Ар тийшээ эргээд харсан тэр л мөчид

	Аз нь харьсан юм шиг

	Иран орны

	Заяа хэлтийснээс

	Зайлав гэж үү?!

	Хүнийг нөхрөөр нь шинж гэдэг юм

	Хэнтэй нөхөцсөнөө,

	Шалуулсан ноён шиг

	«Шаг»-луулж,

	Шалдан хоцорсноо

	Шах чи мэдэв үү!

	Доншуучилж чи орон дэлхийгээр хэслээ ч

	Дотночилж Вашингтон чамд гар сунгалаа ч

	Догширсон Хилэнт Ираны тэнгэр дороос чи зугтааж чадахгүй

	Доорд олны эгдүүцлийн долгионоос чи бултаж чадахгүй

	Мухар нүхэнд шургасан тарвага шиг

	Мунаж хоцорсон бол чинь, бид юугаа ч ярих юм билээ дээ! 

	Иран

	Орой бүхэн чамайг

	Орон гэрээсээ харнам

	Орчлонгийн цэнхэр нүд болсон

	Дэлгэцээс тольдном

	Дэвжээн дээр нь

	Тэнхээгээ сорьж явсан  бөхийн сэтгэлээр харнам.

	Ширмээр цутгасан юм шиг цулдамхан чийрэг 

	Шийдэмгий зоригт Жавади чи хаахна явна вэ? 

	Мозандранскийн бар чи аль талд нь байна вэ? 

	Мозанбикийн хүрхрээ шиг олны цутгалангийн хаана нь явна вэ?

	Олны жагсаалыг өмлөн дайрах гэсэн

	Омтгой цэргийн өмнөх замыг хааж

	Суудлын тэрэгтэйгээ цуг шатсан тэр эрийн

	Суу алдар нь тэнгис гатлан бидэнд хүрч ирлээ.

	Тореро шиг залуус, Мулета шиг бингээ барьсаар 

	Толгой дохилцон инээмсэглэж явсан тэр гудамжаар 

	Тогтоошгүй олны хилэнт жагсаал үелж 

	Тохиромжгүй мугуйд засаг төрийг заналхийлэн байна, 

	Харь Америкт та нарын заяаг атгаж

	Картер, шагийн шаг шиг залрах санаатай

	Перс хивсний хариуд ясан заан барьсаар

	Бээжин бас, ярзайх инээхийн завсар аяглаж

	Дундаршгүй шуналын гал бадраан өнгийж байна уу?!

	ИРАН

	ИРАН

	Орой бүхэн чамайг

	Орон гэрээсээ харнам.

	Хувь заяаг чинь хуваалцан

	Хурмастын доор суунам.

	Чиний тэнгэр доор

	Ахин золгох цаг бий гэдэгт итгэнэм.

	Чиний үрстэй

	Ахин дэвжээн дээр уулзах цаг ирнэ гэдэгт найднам.

	Яагаад гэвэл

	Ард түмэн байсан цагт

	Ямар ч

	Аюул заналыг улс орон гэтэлдэг юм.

	ИРАН

	ИРАН

	Орой бүхэн чамайг

	Орон гэрээсээ харнам.

	 

	1979—1—22.

	 


* * * Токио чиний мяндсан…

	 

	Японы энх тайванч иргэдэд зориулав.

	 

	Токио чиний мяндсан солонго газраар урсана.

	Токио чиний мянган гэрэл алсаас дуулна.

	Токио чиний зөөлөн аялгуу юутай тунгалаг

	Токио чиний цэнхэр тэнгэр юутай өнгөлөг.

	Ургах нарнаар далайн хөвөөнөөс

	Суниаж байгаа бүсгүй буюу чи

	Усан дундаас  долгио тэлсээр

	Дуурьсаж байгаа аялгуу буюу чи.

	Алтан самаар үсээ самнаж

	Сувдан долгионд биеэ булхан,

	Эрдэнэт нартай. хамгийн түрүүн

	Эхлэн золгоод ханьсан дуулмуу.

	Хилэнт өндөр-Хиросимын чандар

	Эмэг эхийг чинь бүрхсэн ч байг,

	Хэлэн улаан дөл цацалж

	Эртний галт уулс хүрхэрсэн ч байг,

	Өнөөгийн энэ л ялгуун дүрээрээ

	Долгион бүхэн дээр чи гэрэлтэг.

	Өвөг чинь ямар ч байсан бидэнд хамаагүй.

	Дотносгоор гараа өглөө, бүжиглэе, Иосико!

	Токио чиний мяндсан солонго газраар урсана.

	Токио чиний мянган гэрэл алсаас дуудна.

	Токио чиний зөөлөн аялгуу юутай тунгалаг.

	Токио чиний цэнхэр тэнгис юутай өнгөлөг.

	 

	1979—9—15.


АМУДАРЪЯА

	 

	Алсын цаст уулнаас үсрэн бууж

	Ангам цөлийн дундуур эрчлэн дүүлж

	Үелсэн элсэн дундуур хүрхэрсэн-улаан нүдэн барс

	Үхлийн хэлгүй садан-их цөлийг сэрээсэн АМУДАРЪЯА

	Элсэнд, дуртай газраараа зам гарган

	Эрэг үүсгэж, хязгааргүй тонгочин

	Үерлэхээрээ чи юутай сүртэй.

	Узбекийн хот тосгод руу агсчин дайрдаг сан билээ.

	Чинарын, саглагар бутны үндсийг булгалан тийрч 

	Чантуугийн шавар байшингийн ханыг нэвтлэн гарахдаа 

	Уруулын улаан,царайны цагааныг нуун явагч бүсгүйчүүлийн

	Удмын заншил-нүүрийн бүрхүүл, паранжийг хуулан 

	Саран мэт зүсийг нь тольдох гэж

	Санаархсан шиг л яасан догшин түргэн билээ. 

	АМУДАРЪЯА минь түүх цаг хоёр чиний дээгүүр өнгөрсөөр

	Агсам залуу үеийн чинь түрэмгий омгийг даржээ.

	Одоо бол чи үлгэр домгийн буурал мөрөн

	Олныг үзсэний үрчлээ адил долгион чинь үелзнэм. 

	Мянган жилийн өмнөх шиг арьсан тулам унаж

	Морины сүүлнээс зүүгдэж гатлах хэрэг гарсангүй.

	Өнөө цагийн усч хөлөг цахлай цагаан онгоцоор

	Өөд сөөргөө зугаацан, цагийн домгийг сананам.

	Улаан эргийн чанд

	Ногоон шугуй униартан

	Ногоон шугуйн гүнд

	Цагаан хот умбанхан

	Догшин урсгалыг чинь хазаарлан

	Ферганы сувгаар хатиргуулсан

	Домогт энэ үеийнхний цахилгаан станцыг харнам,

	АМУДАРЪЯА

	Аль түүхийг чи сананам бэ?

	Сагсгар малгайн доороос

	«Салаам» айлдах завгүй

	Сандруу бууны замаг

	Тачигнаж байсныг санана уу?

	Эсвэл,

	Эрээн дээлт өвгөдийн үлдээсэн

	Эвэр, зэс бүрээ-Карнайн дуунд уяранхан

	Эртний Самаркандын төвд сүндэрлэгч

	Эрдэнэсээр бүтээсэн тэнгэрийн багана мэт орд харшийг бодлогоширно уу?

	АМУДАРЪЯА минь

	Амгалан дарь эх мэт

	Намуун даръяа минь, 

	Эдүгээ чи

	Чантуу бүсгүйн урт хар гэзэг мэт мушгиранхан

	Чинарын сүүдэрт амрагч, ургац тариаланчийн зүг мишилзэнхэн

	Чалма малгайтай Азийн уулсын зүг мэхэлзэнхэн

	Өнөр их Зөвлөлт гүрний нутаг даяар туналзан байнам

	Узбек хүний далай баян сэтгэл болж цалгиланхан байнам.

	 

	1969—6—27.


* * * Жаргах нарны туяа...

	 

	Жаргах нарны туяа цасанд нь улааран туссан

	Жавхаатай нэгэн уул-РАСУЛ ГАМЗАТОВ

	Оргил тэргүүндээ нарны мишээл тодруулж

	Ойртон дотносоод найрсгаар надтай мэндэллээ.

	Кавказын ан хавцал бүрд мяралзагч

	Горхи бүхэн надад танил шиг,

	Гамзатовын амнаас гарсан үг бүхэн нь,

	Шүлэг бүхэн нь надад танил юм.

	Угаас ийм сэтгэлийн ураг болохоор

	Уулзан дотнолоход минь саад болох юм бидэнд байсангүй.

	Цагаан манангаар биеэ ороож нуугдах хэрэг ЭЛЬБРУСТ байсангүй.

	Цаглашгүй өндөрт толгой нь өргөж согтох зан ГАМЗАТОВТ байсангүй.

	— Монголыг би мэднэ ээ... Сэнгээ бид найз.. гэж

	Морины дөрөө зэрэгцүүлэн яваа мэт ханьсан ярьж суулаа..

	Дагестаныхаа

	Дарсыг ч барилаа.

	Яах аргагүй түүний төрөлх оюунаас ундарч

	Яарах юмгүй түүний өөрийн гараар бичигдсэн

	Амьд насанд марташгүй дурсгалын үг цаасанд буулаа.

	Алив уншигч минь хоёулаа түүнийг хамтран уншъя...

	... Мой СУРЕНЖАВ

	Когда мы встретимся в Дагестане или в Улан-Баторе 

	РАСУЛ ГАМЗАТОВ


МИНИЙ НУТГИЙН ШӨНӨ

	 

	Шөнө дундуур сэрэхүйеэ агаар орчин сэргэг

	Сүүн саран ганцаараа алсын тэртээд сонор

	Галуу шувуу нууртаа гангар гунгар хийлцэн

	Газраар холын чимээ гадаа юм шиг тодхон

	 

	Ай даа миний нутгийн

	Шөнө нь ийм л сайхан даа!

	 

	Гэнэт нойрноос сэрэхүйеэ гэр хотлоор амгалан

	Гүймэл мөнгөн одод дээд тэнгэрт дүүрэн

	Бүлээн зөөлөн салхи нуурын зүгээс сэвэлзэн

	Бүгээн шөнийн аниргүйд уулсын орой сүүмэлзэнэ

	 

	Ай даа миний нутгийн.

	Шөнө нь ийм л сайхан даа

	 

	Зүүд нойрноос сэрэхүйеэ,шувуудын жиргээ яруухан 

	Зүүнээс сүлрэх гэгээнд уулсын орой сэрвүүхэн

	Ингэн тэмээ гунганан сөөвгөр ботго нь буйланхан

	Ишиг хурга майлалдан, иргэн хоньд яраглана.

	Сүжрүү хүрэн гунж зэлэн дээрээ мөөрч

	Сүмбэ эвэртэй гуна хүзүү сээрээ шөргөөнө

	 

	Ай даа миний нутгийн

	Үүр нь ингэж цайдаг даа!


МИНИЙ ОХИН

	 

	С. Хишигсүрэндээ

	 

	Биед минь гүйж байгаа цусны тасархай

	Билэг авьяасын минь өчүүхэн хэлтэрхий

	Зүсийг минь төдийгүй занг минь хуулсан

	Миний ууган охин Хишгээ.

	Цэндээ бидэн хоёрын хайрын амьд бичлэг.

	Эдүгээ чиний гил хархан үсэнд 

	Оюутны гал дүрэлзсэн,сэтгэлийн цахилдаг дэлгэрч,

	Эх газрын тасархай-Япон арлын хэл аялгуу

	Эрдэм болон цогцолж юутай тансаг үзэгднэм бэ.

	Миний нэгэн цагт шатаар нь шад тоолон, шүлэг дархлан уншиж явсан      

	Мэргэн номын танхимд  чи эдүгээ

	Миний насыг эзлэн сууж, Япон хэл суралцан

	Гуравласан мөр-Хайку цээжлэн

	Гурамсан сур шиг жавхаатай эрчлэн

	Гунхсан согоо шиг үзэмж бүрдэн

	Ганхсан сарнай болж өдрөөр дэлгэрнэ үү.

	Чамд

	Ээжийн хайр

	Эцгийн мишээл цогцлохын хамт

	Чамайг

	Түмний хайр

	Төрийн халамж

	Түшиж явааг санаарай.

	Номхон далайн

	цэнхэр мандлаас

	Зуны үдшийн шаргал саран гийх шиг

	Номоос тольдсон сэтгэл, цээжинд чинь туяарч

	Зул-цасан титэмт

	Фузияма алсаас дуудна уу.

	Энхийг хүсэгч холхи арлынхны сэтгэлийг

	Энэ уулаар нь ойлгож өндрийг нь жишээрэй.

	Хавцалд нуугдсан барсын хүрхрээн шиг

	Хааяа уулс нь галаар тургин завдах аваас

	Доргин хөдөлсөн газрын тэр дайвалзаан дунд

	Догдлон түрхэрсэн түмний хилэн оршдогийг санаарай.

	Онгодын минь гал цахилсан бөмбөр

	Оргилолт булаг-сэтгэлийн минь уулгалал

	Охин минь! гэргийн минь залуугийн зураг,

	Миний оюутан ахуйн төрх

	Үйл хэргийн минь үргэлжлэл

	Үнэндээ миний залуужсан сүнс.

	Чиний од

	Чамайг ширтэн

	Чанх дээр чинь

	Гэрэлтэж байна.

	Тэр одыг өөрийн болгож өнгө гэрлийг нь шингээсэн цагт чи

	Тэртээх мянганы газраас ч

	Төрсөн гал голомт-Эх орноо

	Төөрөхгүй олж ирнэ.

	Холыг зорь.

	Холхийг мөрөөд!

	Чиний од

	Миний од!

	 

	1979—10—27.


* * * Элэг зүрхэнд дотно...

	 

	Элэг зүрхэнд дотно

	Монгол нутагтаа төрөөгүй бол

	Энэ бие минь чухам

	Хэн байхыг бүү мэд

	Сайхан монгол үгээр

	Хэлд эхэлж ороогүй бол

	Сарны доорх хорвоод

	Шүлэгч болох минь юу л бол.

	Хүлгийн нуруунд дөрөөлж

	Хөлд анх ороогүй бол

	Хөрстөд мөрөө гаргах

	Зориг төрөх нь юу л бол.

	Зуслан голын зүлгэн дээр  

	Үеийн багачуудыг өдөж

	Нүцгэлж барилдаж өсөөгүй бол

	Хүчтэн болох нь юу л бол.

	Найрын цагаан гэрт

	Айргийн сөн түшиж

	Настны журмыг дагаагүй бол

	Дуучин болох нь юу л бол.

	Түмний газар нэрлүүлэх

	Монгол нутагт төрснөөс

	Түүхийн тоосонд гээгдэлгүй

	Олны дайтай явнам.

	Төрийн заяа түших

	Түмний нэгэнд багтсанаас

	Олдсон энэхэн насандаа

	Хүний дайтай явнам.

	 

	1979—12—20.


НАЙМТ ШҮЛГҮҮД

	 

	* * * Илч гэрлийн соёрхол ...

	 

	Илч гэрлийн соёрхол болж

	Инээмсэглэл цацруулсан нараа үзэлгүй

	Бүрхэг голдуу харийн тэнгэр доор

	Бүтэн долоо хоногийг өнгөрөөв.

	Цэлмэг тэнгэр гэгээн нараа

	Дэргэд байхад нь анзаардаггүй шигээ

	Хажуухандаа байгаа сайн хүнээ бид

	Хайхрахгүй өнгөрдөг юм биш биз дээ...

	 

	* * * Хөх тэнгэрийн ариухан...

	 

	Хөх тэнгэрийн ариухан мандлаар

	Хөвөлзөн нүүдэг үүл-сэн билүү би

	Тэгвэл хэний дээрээс бороо асгаруулахаа мэднэ

	Тэгэхэд л чи миний зүрхний ариун хурыг амтална даа.

	Дуулгат хангайн оргил шүргэн

	Дураараа явдаг салхи сан билүү би

	Тэгвэл хэний уруулыг зөөлөн илбэхээ мэднэ.  

	Тэгэхэд л чи миний зүрхний ариун хайраар амьсгална даа.

	 

	1980—2—12.

	 

	* * * Амьд саруул, сэрж...

	 

	Амьд саруул, сэрж мэдэрч явах цагтаа

	Аливаа жаргалыг бусдаас гардах сайхан юм.

	Тэр дунд нь бүсгүйн ялдам инээмсэглэл

	Тэнгисийн ёроолын ягаан сарнай мэт дэлгэрч байвал бүүр ч гайхам шиг

	Амьд саруул сэрүүн тунгалаг ахуйдаа

	Алив жаргалыг бусдад бэлэглэх сайхан юм.

	Тэгээд юмныхаа байгаа дээр хүний гар цайлгасан хүн шиг

	Тэнгэрийн доор алхаж явах үнэхээр нэгэн жаргал юм.

	 

	1980—2—19

	 

	 

	* * * Тэнгэр дээдэс л ийм...

	 

	Тэнгэр дээдэс л ийм дүртэй байдаг болов уу гэмээр

	Тийм сайхан хүнтэй тааралдаж явсаан би 

	Ариун санааны мишээл нүүрэн дээр нь цацраад

	Алтан нар дотроос нь гэрэлтэж байх шиг санагдаж билээ.

	Тэрслүү буг л ийм төрхтэй байдаг болов уу гэмээр

	Тэсгэлгүй муу хүнтэй бас дайралдаж явсаан.

	Хорон санааны мөс нүдэн дотор нь жаварлаад

	Хорт могой цээжнээс нь цухуйж байх шиг бодогдож билээ.

	 

	1979—10—10

	 

	 

	* * * Далайд зорьсон мөрний...

	 

	Далайд зорьсон мөрний урсгал

	Даруу болоод тайван байдаг

	Яаран довтлох нь мэдэгдэмгүй атлаа

	Ялгуун хүч нь гайхам байдаг.

	Урсгал нэмсэн горхи тэгтэл

	Усаа чамлан, догшрох нь юу вэ?!

	Ургаа чулуунд бүдрэх мөртөө

	Уруугаа яаран зүтгэх нь юу вэ?!

	 

	 

	 

	* * * Эцдэггүй юм уу даа

	 

	Эцдэггүй юм уу даа энэ гол чинь

	Ирэлжсээр өдөр шөнөгүй явчих юм.

	Цуг хөвөөнд нь эрхлэн наадсан жаалууд

	Цуцаж орхиод хөнжилдөө шургаж байна.

	Эцдэггүй юм уу даа энэ жаалууд чинь

	Эрхэлсээр өвөл зунгүй гүйлдэж явах юм.

	Цуг уралдаж байсан гол горхи

	Цуцаж орхиод мөсөн хөнжилдөө шургаж байна.

	 

	 

	* * * Добролюбовын гудамжны арван нэгдүгээр...

	 

	Д. Урианхайд

	Добролюбовын гудамжны арван нэгдүгээр байшинд

	Дотнын анд минь суудаг

	Дорно умар хоёрыг уулзуулж

	Догдлон нэг шөнийг бид хамт өнгөрөөж билээ.

	Дэрэн дээр минь Левингстон Хьюз нойргүй хоносон

	Дэврэх цай, даврах яриа, догдлох зүрх нойргүй хоносон

	Чанцалыг хүлээсэн ор дэр, урилгын бичиг нойргүй хоносон

	Чанх дээр минь од мичид, Москвагийн тэнгэр нойргүй хоносон.

	 

	 

	* * * Газарт нь улаан туг…

	 

	Газарт нь улаан туг мандаж

	Тэнгэрт нь улаан нар гийж

	Эгэл хүн чөлөөтэй амьсгалсан

	Энэ орчлонг Ленин анх харсан юм.

	Амиа бодох бэртэгчний чанар

	Аугаа түүнээс ангид учир

	Хүн төрөлхтөнд түүнээ эдлүүлэх

	Хүч ухааныг түүхэнд бэлэглэсэн юм.

	 

	 

	* * * Царцуу цас мөсөн…

	 

	Царцуу цас мөсөн дахтай уулс

	Цагдуулсан мэт байрнаасаа хөдлөхгүй байна.

	Тэнгэрт тэмүүлсэн хүсэл мэт оргилыг нь

	Тээглэсэн үүлс хүнд харагдуулахгүй орон байна.

	Боловсролоор дорой, оюунаар бядуу бол

	Боолчлогдон, уулс мэт байрандаа дүнхийнэ.

	Бодлын хүлгээ алсын алсад нисгэхгүй бол

	Борооны дараах мөөг мэт ганцхан хүрээндээ баригдана.

	 

	 

	* * * Цэлгэр энэ орчлонгоо…

	 

	Цэлгэр энэ орчлонгоо хайрлах хайр

	Цээжинд багтахгүй оргилж ирэх өдөр байхад

	Цэвдэг саваатныг бодохоор дотор харанхуйлж

	Цэгээн чулуу хагартал бухимдмаар мөч байх юм.

	Ариун үнэний тулд зүрхээ асааж

	Ард түмнийхээ дууч болж явахдаа

	Адгийн юмсыг үзэн ядахгүйгээр

	Амьд явах эрх шүлэгч хүнд байдаггүй юм.

	 

	 

	* * * Оросын хус хуримын …

	 

	Оросын хус хуримын бэр шиг

	Орог цагаан өмсгөлөөр бүрхэж

	Олон ганган харчуул адил

	Ойрх мод нь хүрээлэн зогсжээ

	Ольга Татьяана хоёр аль нь юм бол?

	Онегин Ленский хоёр хаахна нь байна вэ?

	Хос морьд хөллөсөн чарганы мөр зурайж

	Хонх жингэнүүлэн ирэх зочин нь хэн юм бол!

	 

	 

	* * * Алсын нутагт салхитайхан …

	 

	Алсын нутагт салхитайхан байна

	Алаг үүлс сарниухан байна

	Дүлий цагаан өвлийн гуйлгын тавгийг

	Дүүргэх гэсэн юм шиг гуулин шаргал навчис унасаар байна.

	Тэнгэр өрөмдсөн шовх барилгын

	Тэхий дундуур нь манан зугаалаад

	Тэгэхээс тэгэх гэсэн юм шиг хүүхний хормойгоор

	Тэнүүлч салхи оролдож байна.

	 

	 

	* * * Хүүхэд зангаа гээгээгүй…

	 

	Хүүхэд зангаа гээгээгүй байж

	Хүүхэд наснаасаа зугтаагаад яана.

	Эвдрээгүй тэр хөөрхөн тоглоом

	Ээжийн чинь урласан төрхөөрөө байг

	Том болох яагаа ч үгүй байж

	Тохитой хүн болох гэж яараад яана.

	Хонгорхон багын чинь тоодгор дээл

	Хормойдоо савчсан нударгагүй байг.

	 

	 

	 

	* * * Ажимгүй бүү сэлбэлз…

	 

	Ажимгүй бүү сэлбэлз.

	Нүдний чинь өмнүүр түмэн үзэгдэл өнгөрлөө.

	Ажимгүй бүү сэртэлз.

	Хамрын чинь доогуур ачаатай тэмээ шургалаа.

	Ажимгүй бүү дэвэр.

	Сэтгэлийн чинь айраг хөхүүрээсээ сагачихлаа.

	Ажимгүй бүү давар.

	Мэддэгийн чинь хэмжээ хэтрээд далай ч жижигдлээ.

	 

	1979—12—26.

	 

	 

	* * * Салшгүй янагууд байлаа ч…

	 

	Салшгүй янагууд байлаа ч

	Дандаа тэврэлдээд явахгүй

	Сайхан ааштай гэлээ ч

	Дандаа инээлдээд суухгүй

	Алаг хорвоогийн жамыг

	Алгасч тойрч чадахгүй

	Уурлаж баярлаж явах л юм.

	Уйлж дуулж суух л юм.

	 

	 

	* * * Бусдын дотор …

	 

	Бусдын дотор

	Ямар эрдэнэ нуугдаж байгааг

	Олж харах

	Сэрэл сэхээгүй хүн

	Өөрийн дотор

	Ямар муу юм бугшиж байгааг

	Онож харах

	Сэрэмж дорой байдаг.

	 

	 

	* * * Хүүхэн ч гэж хүүхэн …

	 

	Хүүхэн ч гэж хүүхэн

	Үүлэн нэвт сар шиг

	Уруул ч гэж уруул

	Усан үзмийн дарс шиг

	Нүд ч гэж нүд

	Харанхуй шөнийн од шиг

	Шүд ч гэж шүд

	Холын далайн тана шиг

	 

	 

	* * * Цонхоор чулуудсан таваг …

	 

	Цонхоор чулуудсан таваг шиг

	Газар дээр би гаслан унахдаа

	ЧАМД ХАЙРТАЙ! гэж эцсийнхээ үгээр хэлнэ

	Чиний алхаа бүхэн надад хөгжмийн эгшиг

	Чиний аяглан ярих нь надад булгийн ундарга

	Олж үзлээ дээ, Чамайг

	Орхихгүй дээ, Чамайг

	Чи надаас хаашаа ч зугтаж чадахгүй

	Чи миний алган дээр ирж суусан

	Аз жаргалын ШУВУУХАЙ

	 

	 

	* * * Мартын энэ өдөр …

	 

	Мартын энэ өдөр хүүхэн бүхэн гоё

	Магад тэр дундаас өөрөө бүүр ч гоё

	Нөхрийнхөө бол өвдөг дээр нь дэлгэрсэн САРНАЙ

	Нөхдийнхөө бол нүдэн дээр нь жиргэсэн ХАРААЦАЙ

	 

	 

	* * * Долгион гэдэг чинь …

	 

	Долгион гэдэг чинь

	Эрэг өөдөө авиран гүйлдэж

	Усаа цөмлөн унаж байгаа

	Гол мөрнүүдийн эрх хүүхэд юм.

	Долгионыг 

	Ар араас нь хөөцөлдүүлэгч ус гэгч,

	Дээр нь яаж ч цовхчиж байсан

	Тэдний өлмийг

	Усан алгаараа илбэгч ЭХ нь юм.


* * * Хүзүүнээс минь хоёр…

	 

	Хүзүүнээс минь хоёр гараараа анх тэврэхдээ

	Хүндэтгэлийн эрхин хэлхээ цээжинд зүүсэн

	Хүслийн уяа, янагийн соронзон хайрт минь

	Уруулаас чинь хайрлан шимэхдээ анх би

	Учрахын болзоо —тэнгэрийн хишгийг амталсан юм.

	Уянгын санаа, мөнхийн баясгалан хайрт минь

	Дэрэн дээрээс минь суниасхийн өндийхдөө

	Дэлхийд байгаагүйг бий болгож

	Дээдийн заяа —хүүхэд бэлэглэсэн хонгор минь

	Манлайн дээд цогцсыг чинь илбэн таалахдаа

	Маргадын туяа, сарнайн илтсийг мэдэрсэн юм би

	Сэтгэлийн чавхдас итгэлийн чагтага амраг минь!

	 

	1980—11—20.


* * * Чамайг дуугарахгүй үеэр…

	 

	Чамайг дуугарахгүй үеэр

	Надад, харанхуй шөнө болдог.

	Царай дээр чинь инээмсэглэл үгүй цагаар

	Зүрхэнд, гунигийн харанга дэлддэг.

	Янзгүйхэн шиг байхаар чинь

	Сэтгэл 

	Сэрвэс гээд, 

	Хэн нэгний жөтөөрхлийн хар хорхой

	Хувцасны чинь оёдлоор

	Гүйж яваа юм шиг санагддаг.

	Ялдамхан шиг мишээхээр чинь

	Хээр талын өвсний толгойд

	Хэнз цэцгийн дэлбээ цэнхэртэж байх шиг санагддаг.

	Чамайг таагүй үеэр

	Бодлын минь далай долгисоо татаж

	Гунигийн мананд сэтгэлийн хөлгийн далбаа цайвалзан живдэг.

	Чамайг таатай үеэр

	Сэтгэлийн минь нар мандаж

	Бодлын далайд хүслийн солонго нумлан тусаад

	Уярлын хур зүрхэнд асгардаг.

	Чи - Салхи

	Би - Үүл

	Чи - сар

	Би – шөнө

	 

	1979—12—10.


ХААГУУР НЬ ЧИ ӨНГӨРСӨН ЮМ БЭ?!

	 

	Уран уншигчдад зориулав

	Орь залуу насны санаашрал дүүрэн өдрүүдээр

	Од сартай ханьсан, садансаж явах үедээ

	Оюутны саруул танхимд сайхан охидыг харсан сан

	Олны дунд тааралдахгүй хаагуур нь чи өнгөрсөн юм бэ?!

	Цэлгэр сайхан талаар хурдан морьтой галгиулж

	Цэнгэг саруул агаарыг хултай айраг шиг залгилж

	Цэргээс халагдсан эр шиг хуурнин шуугьж явахад минь

	Цэцгэн дундаас мишээхгүй хаагуур нь чи өнгөрсөн юм бэ?!

	Цагаан өмсгөл гялбуулсан эмнэлгийн танхимаар сүлжиж

	Цагийн тарианд яарсан сувилагчийн уцаар хөдөлгөж

	Чагнуур зүүсэн дагинаст зүрхээ чулуудаж явахад минь

	Чамайг очиж онохгүй хаагуур нь чухам өнгөрсөн юм бэ?!

	Шуугиант хотын гудамжаар өглөө оройд зорчиж

	Шуудан холбооны газраар өчнөөн захиа дайж

	Шугамтай шугамгүй цаасан дээр сэтгэлээ дэлгэж суухдаа

	Шуудхан чамд хаяглахгүй хаагуур нь зөрүүлж орхисон юм бэ?!

	Нансалмаа Юндэн хоёртой найрын ширээнд хосолж

	Насны ганцхан од хайрын сэтгэлийг биширч

	Нартын доорх хорвоод ханиа эрж явахад

	Надтай чи минь учрахгүй хаагуур нь чухам өнгөрсөн юм бэ?!

	 

	1978—3—15

	 


ХАНИЙН ХАЙР

	 

	Сайн, ханийнхаа ачаар

	Сар шиг явна аа би,

	Тэрнээс биш өдийд

	Тэсвэр багатай хөнгөн сэтгэлийнхээ

	Тэвчээр муутай хөөрөх жигүүрээр

	Буух газраа олоогүй байж

	Буцах шувуудтай цуг зэллээд

	Ширгэсэн тойрмын хужирт

	Шигдчихэж ч мэдэх байсан юм.

	Нандин сэтгэлийн нь ачаар

	Нар шиг явна аа би

	Тэрнээс биш өдийд

	Тэртээ уулын өндөр дээрээс

	Тэнгэрийн хаяаны алсыг ширтэн

	Тэргэл дүүрэн сарны туяанд

	Тэнүүн хорвоогийн сайхныг ухаарч

	Оволзон догдлох сэтгэлийнхээ гүнд 

	Онгод цалгиах дуугаа дуулах

	Омог халуун зүрхний галаа

	Бөхөөчхөж ч мэдэх байсан юм.

	Ханийнхаа ариун хайраар

	Хангай шиг явна аа би

	Тэрнээс биш өдийд

	Тээглэх саадыг урьдаас бодоогүй

	Тэнгэрийн араншныг ухаарч санаагүй

	Тэмүүлэл ихтэй уулган цагийнхаа

	Дэндүү гэнэн аальд автаж

	Оргил хангайн оройг харалгүй

	Ойрхны горхинд шингэчих байсан юм.

	 

	1977 он.


ГЭРГИЙДЭЭ

	 

	Цэндээ гэдэг бүсгүйг

	Орчлон надад

	Оноож өгснөөс хойш

	Хайрынхаа өргөөний

	Хаалгыг,

	Хадагтай та нарт

	Нээхээ больсон хүн дээ би

	Цээжний минь зай бүхэнд

	Тэр бүсгүй оршиж,

	Аягатай цайнаас ч дүр нь ургаад ирдэг юм.

	Сэтгэлийн минь хамгийн хүндэт суудалд тэр заларч

	Тэнгэрийн хаяанаас сартай цуг үдшээр гэрэлтэж,

	Дэрэн дээр минь цэцэг дэлгэрүүлэн амгалнаа нойрсож

	Өглөө нартай хөтлөлцөн гэрээс гарахдаа

	Эргэж харан босгон дээрээс 

	Хайрын минь

	Ханзаршгүй бөх гагнаас

	Гурван охин, нэг хүү

	Дөрвөн тотго болон голомт түшиж

	Түргэлэн урсах Туулын хөвөөнөө

	Төрөлх гэр-өргөөний минь гал дүрэлзэж байдаг юм.

	Энэхүү уужим бөмбөрцгийн хаана нь ч явлаа гэсэн

	Эргэж ирдэг

	Ганцхан нутаг

	Ганцхан хүн минь тэр бүсгүй юм.

	 

	1979-12-31


ЭРГЭЦҮҮЛЭЛ

	 

	Аав ээж гэж байсан, гэтэл одоо үгүй

	Авдар дээр зураг нь л байхаас... бие нь үгүй

	Жуков гэж цуутай жанжин байсан, одоо үгүй

	Чимид гэж сайхан зохиолч байсан, одоо үгүй

	Арай л дэлхий үгүй болчихсонгүй

	Арай л нар үгүй болчихсонгүй.

	Уулс байрандаа дүнхийж

	Ус эрэгтээ мяралзана.

	Цайдмын тэртээд цагаан гэрүүд цайвалзахад нүдэнд нулимс хурна.

	Цамцаа дэрвүүлсэн бага нас, минь ээждээ аашлуулан гүйж сэтгэлд эргэж дурсагдана.

	Үзсэн бүхэн зүүд шиг л ард үлдэж

	Өчигдөрхөн уулзаж явсан хүн өнөө үгүй байна.

	Өртөө замын тэрэгний тэвшнээ сууж яваад

	Хажуугийн юмс ээлжлэн өнгөрөхийг харсан мэт хачин санагдана.

	Энэ зуур ер хэчнээн юм үгүй болж хэчнээн юм шинээр буй болов оо?!

	Эргэцүүлэх бүр амьдрал гэгч зовлонтой болоод жаргалтай!

	Ээлж иртэл сэтгэлийн андгай тавьж зүрхэндээ шивших нь:

	Ээдээ чи хүнийг гомдоож болохгүй өөрийгөө бас хохироож болохгүй.

	Цагийн урсгал сөрсөн АМЬДРАЛ хэмээх мөнхийн энэ модонд

	Цангинасан дуутай мөнгөн хонх болгож зүрхээ зүүж өгөөрэй,

	Яруу эгшигт хэл нь чиний шүлгүүд шүү.

	Ятга болоод утга дуурьсан чамайг хүмүүст үлдээнэ.

	 

	1980-3-1


* * * Насны намрын шинж…

	 

	Насны намрын шинж мэдэгдэж

	Үсний өнгө сортож ахуйд

	Санчиг юугаа илбэн тольдож

	Санаа алдахын хэрэг юун!

	Хэчнээн түүнийг нуух гэж ядаад

	Хээнцэр будгаар өнгөлж янзлаад

	Нэмэр алга, унтаад босоход

	Нэгэн үс ёзоороосоо цайна.

	Улирах цагийн санжлуурыг

	Угзарч зогсоох хүчгүй байж

	Өрөөлийн нүдийг хуурах гэж

	Өөрийгөө хамт мэхлээд яана!

	Үнэхээр л чамд хайртай юм бол

	Үсний чинь сорыг ч хамт хайрлана.

	Хайрын болзоонд очиход дагаж явсан сар

	Хаж мөнгөн зүүлт болон тогтжээ! хэмээн санана.

	Насны намрын шинж мэдэгдэж

	Үсний өнгө сортож ахуйд

	Санчиг юугаан илбэн таалж

	Санаа алдахын хэрэг юун!

	 

	1979-12-6


* * * Харимагхан насны босгон…

	 

	Харимагхан насны босгон дээр янаг ханиасаа

	Хайрт, минь гэсэн үгтэй захидал аваад догдоллоо

	Хаврын шувууд дуулалдсаар ирэх дорнын тэнгэр доороос

	Халуун сэтгэлийн Өд жигүүрээр энэ л үгсийг нисгэжээ.

	Уул усны холоос намайг зорин наашилж

	Унаган далиа дэв дэвсээр ирсэн энэ үг

	Гар дээр минь ирж хормын зуур задрахдаа

	Ганцхан агшинд намайг хорин настай минь золгууллаа.

	Сарны доор мянган жил хэллээ ч

	Сайхан энэ үгийн ханш нь ер буурахгүй.

	Янагийн мишээл, уянгын санаа шингэсэн болохоор

	Яруухан чавхдас, гэгээн санаа нь мөхөхгүй.


* * * Тоомсор муутай ойворгон…

	 

	Тоомсор муутай ойворгон нэгэнд

	Тоогдох гэж би шүлэг бичдэггүй.

	Тоо нь цөөн ч, зориг нь өндөр ардынхаа

	Сэтгэлд хүрэх гэж би шүлэг бичдэг.

	Хуурынх нь хөг - миний шүлгийн эгшиг.

	Нуурынх нь долгио - миний шүлгийн аяс.

	Хун шувуунаас нь бүсгүйн зүсийг олдог.

	Хурц өнгөнөөс нь бодлынхоо дөлийг асаадаг.

	Толгод дамжин зугтаах солонгын хойноос

	Томоогүй багынх шигээ барих гэж хөөцөлддөггүй

	Тохитойхон бүсгүйг хөөрхөн болгох гэхдээ

	Тором унуулж, торго өмсгөж зурдаггүй.

	Яг хэлэх гэснээ гарцаагүй онох

	Яруухан атлаа энгийн үгсийг эрдэг

	Яах вэ зарим нь, анзааралгүй дэргэдүүр нь өнгөрөөд

	Янзалж зассан алтан тавцанг ширтэж л байг!

	Алтан нарыг үгээрээ хэчнээн хэмхчсэн ч

	Аанай тэр өндөр тэнгэртээ гялалзаж байдаг

	Сэрлийн нарийхан зөргөөр зорчихдоо

	Сэм сэмхнээр орчлонг би мэдэрдэг

	Сэтгэлийн аварга мөрөнд сэлүүрдэхдээ

	Сэрвээн дээр нь од наадсан долгионд умбадаг

	Тоомсор муутай ойворгон нэгэнд

	Тоогдох гэж би шүлэг бичдэггүй

	Тоо нь цөөн ч зориг нь өндөр ардынхаа

	Сэтгэлд хүрэх гэж би шүлэг бичдэг.

	 

	1979-10-27


* * * Нөхцөж үүрд одсон…

	 

	Нөхцөж үүрд одсон ээж мину

	Нөхөж үл олдох ээж мину

	Зүүднээс өөр хаана ч уулзалдахаа өнгөрсөн ээж мину

	Зүс нь үзэгдэвч ганц ч үг солилцохоо өнгөрсөн ээж мину

	Алс он жилүүдийг давуулж

	Аяархнаар хүү чинь таныгаа дурслаа.

	Аюулхай доороос гүнээ шүүрс алдахуй

	Аяга дүүрэн ус цалгиж нүдэн ухархайдаа гиншлээ.

	 

	1979-3-6


* * * Хөгжим уянгалаад л…

	 

	Хөгжим уянгалаад л нар шараад л

	Хүүхнүүдийн шилбэ дэргэдүүр гялалзаад л

	Айдаа энэ өдөр мөн

	Амьдын жаргал дүүрэн байна.

	Цэцэг алаглаад л оргилуур цацраад л

	Цэнхэр тэнгэр уйдах ч янзгүй мэлтгэнээд л 

	Айдаа энэ өдөр мөн 

	Амьдын жаргал дүүрэн байна.

	Гудамж талбай дээшээ оволзоод л

	Гутал бүхэн түүн дээр бүжиглэж тэшээд

	Айдаа энэ өдөр мөн

	Амьдын жаргал дүүрэн байна.

	Хүүхэд гүйлдээд л, хөгшид нарлаад л

	Хөх цэнхэр ойд цагаан хот минь умбаад

	Айдаа энэ өдөр мөн

	Амьдын жаргал дүүрэн байна.

	Сэмжин цагаан үүл тэнгэрт уралдаж нүүгээд л

	Сэтгэлийн яруу үгс зүрхэнд сувдарч бөмбөрөөд

	Айдаа энэ өдөр мөн

	Амьдын жаргал дүүрэн байна.

	 

	1980-10-2


* * * Ариун хүсэл найдлага...

	 

	Ариун хүсэл найдлага минь талаар өнгөрсөнгүй

	Алаг дэлхийд жаргаж зовсон минь талаар болсонгүй

	Амтархал, омгорхолтой тэврэлдэж явсан минь талаар болсонгүй

	Атаархал дайсагналтай тэрсэлдэж явсан минь талаар болсонгүй

	Үзэх ёстойг үзэж сонсох ёстойг сонсож өнгөрүүллээ.

	Үүрэх ёстойг үүрч дайрах ёстойг дайрч өнгөрүүллээ.

	Өгөөмөр гараа сунгаж, амьдрал одоо намайг алган дээрээ энхрийлж байна.

	Өглөөн наранд шадарлаж

	Алтайнхаа орой дээрээс алс тэртээг харуулдаж байна

	Өндийж ирээд ээж минь та одоо намайгаа нэг үздэг ч болоосой

	Үрийнхээ өөдрөг явааг харчхаад эргээд хажуулбал амрах сан ч болов уу?!


ХУН

	 

	Нуурын амгаланг сахисан хун шиг

	Жижүүрийн сувилагч цагаан өмсгөлтэй

	Гэрлийг нь бөхөөсөн өрөөний гудамд

	Үүрийн харанхуйд зүүрмэглэн байна.

	Амгаланг эрэх түүний бодолд

	Алжаангуй нойрсогч бусдын царай

	Эмийн үнэр, цагийн тариа

	Эрүүл зүрхний цохилго үзэгдэнэ.

	Сайхан бодлыг нэгэнтээ сарниаж

	Сандруу дуудлага сонор дэлдэхүй

	Салхи авсан согоо шиг ухасхийж

	Сайх сувилагч гялсхийн одно.

	Цагаан өнгөөр харанхуйг сүлсээр

	Шөнийн аймшгийг үлдэн хөөхөд

	Үүрийн гэгээ цонхоор шагайж

	Өглөөний амьсгал бүхнийг сэрээнэ.

	Амгалан нуурын мандалд цуглах

	Аялаг хунгийн сүрэг адил

	Өмсгөл цагаан эмч сувилагч

	Эмнэлэг дүүрэн чуулан шуугина.

	Нуурын амгаланг сахисан хун шиг

	Жижүүрийн сувилагч цагаан өмсгөлтэй.

	Ариун цагааны өд жигүүрээр

	Хунгийн чуулгыг угтан даллана.

	 

	1975-3-14


«УХААНТАНД» ХҮРГЭХ ӨЧИЛ

	 

	Ухаантай хүн гэж өөрийгөө боддог

	«Ухаантан» болох гэж яддаг

	«Ухаантай» хүмүүс та нар минь ээ

	Ухаанаа 

	Учиртай л юманд зараарай даа.

	Надаа бол энэ долгилж халгилсан сэтгэл минь

	Нартын жаргал зовлонд догдолж уярсан зүрх минь

	Нүдний минь сормуусанд шүүдэр бөнжгөнүүлдэг чавхдас минь 

	Шүлгийн минь хуур ятгын зөөлөн аяст зохирол минь

	Буй төрхөөрөө байж л байвал болох нь тэр!

	Бусдаас би юугаараа илүү гарч юугаараа дутах юм бэ!

	«Ухаантан» болъё гэж хүсэх ч үгүй

	Ухаантан шиг явъя гэж бодох ч үгүй!

	Ухаан нь, угаасаа л заяагаагүй бол

	Ургуулж түүнийг бий болгодог гэж би л лав дуулаагүй юм, мэдэх ч үгүй юм.

	Эцэг, эхийн бүрэлдүүлсэн цогцос, оногдсон заяа

	Эрхбиш санагдсанаа эвлүүлэх авьяас, онгон сэрэл

	Энэ бүхэн маань надад байвал боллоо.

	Хүнд би үүнээ л өгнө.

	Эрдэмтэн ч биш «ухаатан» ч биш, хөдөө хурга хариулж өссөн

	Эгэл нэгэн малчны үр сад би

	Яруухан бадаг сэтгэлд ургах тэр л агшнаа

	Ямагт өндрөө авч, нутгийнхаа уулан дээр өлмий тавьдаг

	Өөр цагт бол би бусдаас ялгагдах юмгүй

	Өглөөгүүр талханд дугаарлаж хааяа гэргийдээ аашлуулж

	Ажилдаа яарч, цалингаа хүлээж

	Авснаа үрж бас олж

	Улсын наадмаар бөх харахдаа өндөлзөн хашхирч

	«Ухаанаа» түүнд өгчхөөд дийлсэнтэй нь дэвж явдаг

	Гэргийгээ сугадаж, хүүхдээ хөтлөөд

	Гэрээсээ гарахдаа гоёж, орохдоо улавчаа яаран өмсдөг

	Шилэн нүүртэй номын сангаас өөр хогшилгүй

	Ширхэг билээ, хүмүүс та нарын нэгэн билээ.

	«Ухаантан» бишээ би

	«Ухаантан» болж чадах ч үгүй биз ээ би.

	 

	1980-6-8


ЦИРКТ БИЧСЭН ШҮЛЭГ

	 

	Дүүжин утсан дээгүүр тэнцэж яваа хүнийг

	Дүрсгүй багадаа хараад инээж суусан сэтгэл минь дээ!

	Амьдралыг би тэгэхэд дүүрэн ойлгоогүй

	Алаг хорвоог ганцхан талаас нь харж явж дээ би!

	Ахуй сэтгэлийн хувьд одоо утсан дээгүүр дэнжгэнэж

	Алдаа оноо хоёрын ирмэг дээр нь явж байна.

	Агаарын тэнцүүрчин түүний зовлон бэрхийг ойлгож

	Аяа бас тэрний зол жаргалыг ухаарч байна.

	Гэрэл харанхуй хоёр тал талаас чангааж

	Гишгэх тоолон нь үхэл, амьдрал тосож байна.

	Тэр цагт түүнд барьцтай бүхэн үгүйлэгдэж

	Тэнгэр газрын завсар гараа алдлан зогсдог байна.

	Энэхэн мөчид түүнийг олны хайр тосож

	Эгээ тэр утсан дээгүүр дагаж явдаг байна.

	 

	1973 он


ГАЙХАМШГИЙН ЦАГ

	 

	Сансрын эриний тухай мөчлөгөөс

	 

	1. Гайхамшгийн цаг

	 

	Аль хэдийн ертөнцөөс буцсан ураг та бүхэн

	Амьтны орчлон их л өөр болсныг яахин мэднэм.

	Мөнхийн нойроор дугжрах бүхний дээгүүр

	Мөрөө гаргасаар дараах зуунууд явж өнгөрлөө.

	Чухам хэд дэх мөчлөг дээр нь би зогсож

	Чулуунд шингэсэн дүрсийг чинь ширтэн буйг мэднэм болов уу?

	Хэчнээн үеийн шувууд хадны нь оройд шаагьж

	Хээр талын уудамд далавч дэвэхийг хэлнэм болов уу!

	Арьс нөмөрч, утаа уугиулсан зэрлэг омгийг

	Аюулгагч «мангас» болсон арслан заан, үлэг гүрвэл тэргүүтэн

	Амилж эдүгээ төмөр биеийг олж босож ирээд

	Аяа! түүнийг хүн, гарын аясаар залан явааг хараад гайхнам болов уу?

	Авдар шиг тэргүүнээс араа шүдэт амаа нээж

	Ангасхийх тоолондоо газрын хөрсийг өм өм үмхлэн,

	Аварга гүрвэл махнаас гарч, шороогоор хооллох болсныг үзэхүл

	Ажимгүй, түүнийг хүмүүс ганц биеэр хөлөглөн явааг ажихул

	Тэр цагийн омог бүхлээрээ аюух мэт болж

	Тэнгэр шүтээн болгож тэргүүндээ залан завдахуй

	Тэрхүү аваргын нуруунаас хүн бууж ирээд

	Тэнгэр бурхан байхгүй ээ! гэж айлтгавал юу гэхсэн бол

	Гэтэл бас юу хэмээн санана?

	Гэнэт «төмөр шувуу» дээгүүр нисэлдээд

	Гэсгээгч аянгын мянган дуугаар хүрхрэлдэн

	Гэр хотлын дээрээс сүүдрээ унаган өнгөрөхүл,

	Түүнээс бас түүдэг мэт юм үсрэн гарч,

	Түмэн ширхэг наран цацраг атган бууж

	Түргэхэн зуур газардаад наашлан ирэхүл,

	Түдэн зогсох чөлөөгүй яахин тэд сандрах сан бол!

	Бас тэгтэл мөсийн ган хошуугаар зүсэж,

	Бат зузаануудыг, атгасан гарын төдий юмаар дэлбэ татан,

	Байц хангай өврөө яран, эрдэнэсээ дэлгэхийг үзэхүл

	Балмагдсан тэд, бахардан зогсох нь хэчнээн сонин байх сан бол?!

	Гэтэл тэр дүрсийг нь нимгэн хавтанд буулгаж,

	Гэнэтэд, өөрсдийг нь өөрсдөд нь харуулбал

	Ид шидийн тэр явдлыг ухаарч, ядан

	Илбэ үзсэн хүүхэд шиг яаж тэдэн хөөрөх сөн бол?!

	Үнэндээ миний зогсож байгаа энэ мөчлөг

	Үлгэрийг бүтээж, үнэн болгосон гайхамшгийн цаг.

	Үүнчлэн бас бидэн лүгээ алс гарагийн зочин

	Үзээгүй гайхамшгийн мянган сониныг авчралцаж ч магад!

	 

	2. Сарны чулуу

	 

	Саран дээр очоогүй би

	Саруул дэлхийгээ тэндээс хараагүй би

	Газар дээрээ зогсож байгаад

	Гайхамшигт сарны чулууг үзэж байнам,

	Тэр чулуу гэнэтэд миний өмнө

	Тэргэл сарны дүүрэн мандлаар тодорч ирээд

	Холхи одны дууллыг надад аялж өглөө

	Холын зөөлөн аялгуу нь нэг л танил санагдлаа

	...Босоцгоо дарлагдсан ардууд

	Боолчуудын ертөнц босоцгоо

	Эсэргүүцэл төгс манай хүч

	Эрэлхэг тулалдаанд бэлхэн байна...

	Газрын дуунаар эхэлж би хэлд орсон юм гэж

	Гариг тэртээх сарны чулуу өгүүлэх шиг болоод

	Гал шаргал элсэн ширхэг мэт нарийхан судлууд нь

	Ганц агшинд пянз болон эргэлдэх шиг болов.

	Эргэлдэх пянзны төв дундаас

	Эгшигт чимгийн туяа цацарсан саран гийгээд

	Царцсан өнгө мэт хөрсөн дээгүүр нь

	«Сарнаа явагч» мөлхөж байгаа нь үзэгдлээ.

	Нисэгчийн дуулга доороос дэлхийн зочин

	Нийт хүн төрөлхтөнд сарны мэндийг хүргээд

	Нэгэн зурвас туяа авч нааш нь цацлаа...

	Нэг мэдэхэд би сарны чулууг барьж үзлээ.

	Үзэсгэлэнт охидоо сартай зүйрлэдэг хүн ард минь

	Үнэт сондор болгож чулуугаар нь тэднийг гоёно.

	Холын сар, газар дээр ийнхүү бууж ирээд

	Хотын гудамжаар гал туяа сацруулан явах болно.

	 

	3. Дохио-дуудлага

	 

	Алсын гарагаас манай дэлхийтэй

	Амраг журмын холбоо тогтоох гэж

	Арван наймтай залуугийн нэрээр

	Анхны дуудлага явуулсан байж болно.

	Гэтэл тэр дуудлагыг хүлээсээр байтал

	Гэмгүй, зуун зуун жил өнгөрч

	Газрын дагиныг хүлээсэн арван наймт

	Гаригийнхаа тооллоор азай бууралтсан ч байж болно.

	Сая сая жилийн зайгаар алслагдсан хоёр ертөнц

	Садан барилцах дохио-дуудлага авалцахад

	Салгуу холын хоёр сэтгэлтэн уулзъя! гэтэл

	Сайхан бие нь хорвоод хэдэнтээ солигдсон ч байж болно.

	Гэлээ ч гэсэн хүн төрөлхтөн байсан цагт

	Гэрэлт нарны үр садтай ураг барилдаж болох байна.

	Гэгээн мэлмий-эх дэлхийнхээ нүдийг тонших гэсэн

	Гэмтэн хар хэрээ-цөмийн дайныг цаазалбал зохих байна.

	 

	4. Оч шиг зурсхийх хөлгийн бараа...

	 

	Оч шиг зурсхийх солирын хэлтэрхий

	Оддын тоосыг газарт авчирна.

	Тэнгэрийн эрхэс, гарагуудын сониныг

	Тэрнээс бид уншихыг оролдоно.

	Үзээгүй бичиг, тайлаагүй оньсого шиг

	Үй түмэн нууцын мананд

	Өнө холын ертөнц бүрэлзэнэ.

	Өөхөн цөвдөл шиг одод яралзана.

	Оч шиг зурсхийх хөлгийн бараа 

	Огторгуй сансарт цойлон одно.

	Тэнгэрийн эрхэс, гарагуудын сониныг

	Дэргэд нь очиж уншихаар ойртоно.

	 

	
* * * Өлмий доор уул…

	 

	Өлмий доор уул үүл хоёр

	Өвдөг сөхрөн унаж хоцроод

	Өчүүхэн бие минь увдис шимийг олж

	Өд сөд ургасан мэт уужим тэнгэрт дүүлэв

	 

	Жилийн газрыг өдөрт товчилж

	Жигүүрт хөлөг өндрөө авахад

	Цагаан тоос ард нь сунаж

	Цахилах хурд нь агаарыг зүсэв.

	 

	Нийлэг мяндас шиг униар дунд

	Нил цэнхэр шилний цаанаас

	Мишээж байгаа дагина шиг дэлхий

	Мэл гайхаж ширтэх шиг санагдав

	 

	Өнгөрсөн зуунуудын даваагүй өндөрт

	Өвөг найрагчдын хүрээгүй алсад

	Тэнхээт хөлгийн тоосон дунд

	Тэнгэрт шүлэглэх цаг болжээ.

	 

	
* * * Өглөөгүүр нутгийг минь …

	 

	Өглөөгүүр нутгийг минь гийгүүлсэн нар

	Өдрөөр энд ирэхдээ сульддаг юм болов уу!

	Өнгө гэрэл нь бүүдгэрхэн байна аа.

	Баруунаа жаргасан нар зүүнээс гарах гэж

	Бахардталаа шөнөжин гүйдэг юм болов уу?

	Багтарсан үүлнээс бороо дуслуулсаар гарлаа.

	Нар эцээм хол ч төрсөн нутаг минь

	Надад санагдахын цагтаа эгшнээ сэтгэлд бууна.

	Нандигнан хайрлах зүрхэнд

	Нутаг холдоно гэж үгүй байна.

	 

	1979—11—19.


БАЯН ХУУРЫН АЯЛГУУ

	 

	Айдаа баян хуур минь

	Альхан өрөөнд чи дуугарна вэ?

	Аялгуу чинь өнө эртийн танил

	Алгуурхан вальс зүрхэнд эгшиглэнэ

	Өнгөрсөн цаг мөчийг эргүүлж авчрах

	Өнгө аялгуу бүхэн чинь юутай дотно.

	Цэргийн клубийн банзан шалыг хотолзуулж

	Цэнхэр дунайн вальсыг би эргэж явсан сан.

	Васягийн маань хөлөрсөн духан дээгүүр үс нь унаж

	Баян хуурын товчин дээр арван хуруу нь бүжиглэж

	Мөрнөөс мөрөндөө тултал дэлгэн хангинуулж

	Мөнгөн хусны доорх сартай шөнийг дуулж байсан сан,

	Алгуурхан тунарах ойн ногоон төгөл

	Алс тийшээ цэнхэртэн сунаж хөхрөөд

	Алдарт Шишкиний уран зургийг эргүүлэх адил

	Ар талд минь үлдэн үлдсээр байсан сан

	Тэгэхэд бид мөн л өнөөх баян хуураа хангинуулж

	Тэртээх «Манжуурын толгод»-ыг сэтгэлдээ дурсан

	Тэрэгний явдал дунд «Штраусын вальс» исгэрэнхэн

	Тэвхийсэн мөрөвчөө чанга атган бүжиглэж байсан сан.

	Айдаа баян хуур минь

	Альхан өрөөнд чи дуугарна вэ?      

	Аялгуу чинь өнө эртийн танил

	Алгуурхан вальс зүрхэнд эгшиглэнэ.

	 

	1968—3—7


ХАЙРЫН ДУУЛЬ

	 

	Н. Г...д

	 

	Надад хүн хайртай байсан даанч хайртай байсан

	Насан турш авираад би оргилд нь хүрч чадаагүй.

	Шал согтуу гуйвж явахад минь тэр хайр

	Шалбааг дээр намайг унагаалгүй татаж босгосон

	Шатаар сугадан түшиж, гэрт минь оруулсан.

	Баяр жаргалтай байхад чинь тэр хайр

	Баганын цаанаас сэмхэн ширтэж байсан.

	Хундага өргөхдөө нэрийг нь мартчихсан миний зүг

	Хулгай нүдээр нэгэнтэйгээс харж байсан

	Сартай шөнө найргийн цэцэрлэгт үдэж өгөөд

	Санаа алдаад зам дээр хоцорсон тэр хайр

	Хүний төлөө аливаа бүхнээ золиослоод

	Хөөрхөн дугариг царай хархан нүдэндээ гунигтай үлдсэн.

	Сувдан нулимс нь одоо ч сэтгэлд бөмбөрсөөр

	Суу их хайр оддын тэртээд гэрэлтсээр

	Хайлж шатдаггүй нарны шаргал өмсгөлтэй

	Хаа нэгтэйгээс сансрын нисэгч шиг ширтэж байна!

	Хүн надад хайртай байсан.

	Хүнд би хайрлуулж явсан...


* * * Ханартал зэллээд ирэх …

	 

	Ханартал зэллээд ирэх усны шувуудыг

	Хайруухан өвлийн цагаар мөрөөдөж суулаа.

	Хиартал шуураад арилсан навчсыг

	Хавраар амилан шуугихыг нь хүсэж суулаа.

	Хаалга хаачхаад алслаад явчихсан бүсгүйн

	Хатуу тахтай гутлын чимээг чагнасхийж суулаа.

	Хаа тэртээ хорин жилийн нугалаасанд

	Халуун галтай нь орхисон ээжийнхээ өргөөг санааширч суулаа

	Цасан далай цайвалзсан өвлөөр сэтгэлийнхээ арал дээр

	Цагийн сайхныг мөрөөдөн дулаацасхийж суухад

	Цаашдын заяаг мэргэлэх мэт өрхний завсраар од гялалзаад

	Цантсан сормуусны доорх нүд мэт бодлын минь харз мэлтэлзэнэ.

	 

	1979—10—25.

	 


БЯМБА ГАРАГИЙН НАЙРАГ

	 

	Хотын цэцэрлэгт хожмоо зугаалах

	Хойч үеийн хүн танд

	Одоо гараагүй, төрөөгүй

	Орчлонд ирээгүй, мэндлээгүй

	Миний амьдарч байгаа энэ үеийг

	Мэдээжээр түүх болгож сургуульд үзэх

	Зүсээ ч олоогүй тэр хүмүүс та нарт

	Зүрхний дурсгал болгож мод тарилаа би

	Эцгийн минь өмссөн гутлын

	Ээтэн хошуутай мөр

	Сар шинийн ул боовных шиг хэвээ

	Саарал тоосон дунд нь үлдээж явсан.

	Энэ үеийн бидний шаахайн

	Илүүр хошуутай мөр

	Товх өлмийнийхөө шөвгөр хэвийг

	Толигор замд нь гаргаж явсан.

	Энэ газар дээр алсдаа алхах

	Ирээдүйн зууны хүн чамд,

	Эгэл сэтгэлийнхээ хүслийг

	Энэ царс модоор хүргүүллээ.

	Тоостой хотоо ойтой хот болгох гэж

	Долоон гарагийн зургаа дахид нь бид

	Бутны шоргоолж шиг арван зүгтээ

	Бужигнаж байж амжуулсан юм шүү.

	Магадгүй алсдаа энэ ойд минь

	Марст очих хос залуус

	Мянгантаа үнсэлдэн зугаалах ч юм бил үү?

	Эсхүл та нарын үеийн.

	Эрдэм ухааны од болсон хүн,

	Эргэцүүлж биднийг бодож суух ч юм билүү?

	Одоо хэр нь ерийн байсан юмс

	Олдвор болж ертөнцөд зар гарснаар

	Он тооллын хуудаснаас эрэх ч юм билүү биднийг!

	Наргианы оронд ажил бодож

	Насаараа албанд зүтгэж,

	Намын хэвлэлд баяраар тавиулсныг үзээд

	Нандигнаж, бахархах ч юм билүү?

	Тарьсан модны минь мөчир бүхэн

	Таван сараар амилан шуугих цагтаа

	Салаа үндсээ суулгасан эздээ үгүйлж

	Сайн хүн байсан гэж шивнэлдэх ч юм билүү?

	Мөчрийнх ,нь доор эргэлзэж, итгэж

	Мөрөөдөж, дурлалцаж явсан биднийг

	Мөнгөн цагаан хот босгосон гавьяатай гэхэд

	Мөрийцөх хүн гарахгүй, бахдах ч юм билүү?

	Хэн маань ч тэр үед «Шекспир» болж

	Хэл бүхэнд шилэгдэх ч юм билээ.

	Хэлсэн хийсэн хоёрын алин ч үлдэж

	Хэрэгсэж авах юмаар арвин байх ч юм билээ?

	Нүүдэлчин цыганы мэргээр сэтгэлээ хууралгүй

	Нүд оюун хоёроороо л мэдэхийг хүснэ.

	Одоо гараагүй, төрөөгүй

	Орчлонд ирээгүй, мэндлээгүй

	Зүсээ ч олоогүй тэр хүмүүс та нарт

	Зүрхний дурсгал болгож мод тарилаа би.

	 

	1967 он.


БИ ЧАМД «БАЯРТАЙ!» ГЭЖ ХЭЛЭХГҮЙ

	 

	Би чамд

	Баяртай! гэж хэлэхгүй

	Салахдаа хэлдэг энэ үгийг

	Санаандгүй ч гэсэн хэлэхгүй.

	Хуртай зуны шөнө сүүдэр шийнээс тараад

	Хурган хоргодон байж гэрийн чинь үүдэнд үдэж

	Хурууны чинь үзүүрт зөөлөн шүргэхдээ

	Маргаашийн учралыг өнөөдөр гагнана.

	Баяртай! гэж хэлэхгүй

	Эрдмийн аянд чамаар үдүүлж

	Эрэлзэн өнгөрөх вагоны цонхоор даллаж

	Ирэх өдрийн мэндийг чамд хүргэнэ. 

	Би чамд

	Баяртай! гэж хэлэхгүй

	Ус нутгийнхаа захиа-даалгаврыг өвөрлөж

	Улс орныхоо өндөр алдраар овоглож

	Атлантын гадаад далайн чанд зорчлоо ч

	Аяны хөлгийн дөрөөн дээрээс буух газраа шинжинэ.

	Би чамд

	Баяртай гэж хэлэхгүй

	Хэрвээ чамд 

	Баяртай гэж хэлбэл

	Би

	Бүүр явна.

	 

	1979—12—16


БИ ТЭНГЭРИЙН ХҮҮ

	 

	Би

	Тэнгэрийн2 хүү

	Та нарын дунд ирсэн юм.

	Газрын охинтой гэрлэж

	Нарны аяганаас

	Цай уусан

	Гашуун дарсанд хиртэж

	Ганьхралын орон дээр

	Хөрвөөж үзсэн

	Цагаан цасан, дээрээс будрах

	Хөөцөлдөн эрхэлж, үүлс сандайлан, уулсаас уулст дүүжин хийж нааддаг байсан

	Цагийн бороо тэнгэрээс асгарахад

	Хөхин баясаж,  утас дамжих шиг усан ширхгээр нь авиран гарч оддыг сондор болгон хэлхэж цэцгийн толгойд зүүж өгч явсан.

	Би

	Тэнгэрийн хүү

	Та нарын дунд ирсэн юм.

	Хурмастын аянгаас, гал могой ташуур шүүрэн авч,

	Бэртэгчний нурууг шалба ороолгон залхааж явсан.

	Мунхгийн хор шингэсэн хорголжин хар нүднээс нь

	Мугалзуур эвэртэй үхэрт олиулан бэртэж явсан.

	Муугийн гайг шившин хөөж бусдад ариуныг урин

	Мөлхөж яваа хүүхдийн өвдөг доор

	Цэцгийн дэлбээ ивж явсан.

	Хүний юу бодож явааг харцнаас нь уншдаг байсан.

	Үгнийх нь үзүүрээс үнэн худал хоёрын

	Утасны учгийг ялгадаг байсан.

	Сэрлийнхээ сувгаар хурмастын өргөөтэй харьцдаг байсан.

	Сэтгэлийнхээ рашаанаас найраг болгон нэрж хүмүүст амсуулсан.

	Нэг нь амтархан шимж байхад

	Нөгөө нь аяглан тамшаалж байсан, аанай бас тургиж ч байсан,       алинд нь ч би гомдоогүй.

	Би

	Тэнгэрийн хүү

	Та нарын дунд ирсэн юм.

	Тэнгэр эцгийнхээ зүүрмэглэх зуур

	Тэрхэн зуурын зүүд болж

	Газар дэлхий дээр ирсэн юм.

	Сэрхтэй нь зэрэг би явна

	Тэр болтол нь

	Та нартайгаа

	Уулс түшиж

	Туульс хайлж

	Морин толгойтой хуурт тань

	Монгол аялгууг хоршин дуулж сууна.

	Газрынхан минь хүмүүс минь та нар

	Намайг явахын цагт

	Энэ морин толгойтой хуураа л өгөөрэй.

	Үүгээр чинь би тэнгэр эцгээ

	Уяруулан хайлуулан дуулуулна.

	Үүлэн тансаг хур болон ивлэж

	Үргэлжид тэгвэл нь та нарыг ивээнэ.

	Би

	Тэнгэрийн хүү.

	Та нарын дунд ирсэн юм.

	Гантиг чулуу минь чи

	Ганцхан энэ мөрийг минь

	Гайгүй сайн тогтоож аваарай!

	 

	1979—12—14.


ЗУНЫ ШӨНИЙН ЗҮҮД

	 

	(Уянгын эрих)

	 

	Зуны шөнө гадаа унтахад цээж хөнгөн агаад бодол хол бэлчинэ.

	Нүдэн анилдаж нойр хүрэхийн цагт тэнгэр ээрүүлийн таваг мэт эргэлдэн доошилж ирээд дээрээс өнгийж байдаг.

	Ид нойрсохын үед тэнгэр мөн ханьсан дугжраад, дэрэн дээр хацраа нааж зөөлөн биет бүсгүй хүн мэт гэгээн амьсгал сацруулан нойрсдог.

	Одод тэнгэртээ биш миний зүүдэнд гэрэлтэж, хүүхэд ахуй үеийн минь хүслийн үлгэрийг сэм сэмээр хэлж өгдөг.

	Ар өвөр шавартынхаа өвөр бэлд ахин би хургачин жаал болж одоод аль эрт үгүй болсон ч сэтгэлийн зайд амьд хэвээрээ байдаг ижийнхээ тунгалаг царайг үзэж... хургаа аваад ир... ээ! хэмээн дуудахыг нь хүлээж наранд шаруулан суудаг.

	Шивээ ороолдуулан бөх барилдуулж, тэр үеэс надад үлгэрийн баатар мэт санагддаг асан Түвдэн аварга, Дэрэн бор, Сэрээжид арслан нарын нэрийг оноон өгч «өөрийнхөө» бөхийг түрүүлээсэй гэж шившин үлээж, шивээн толгойг ажихуй сарвайн ургасан саадаг нь дэлж яваа хүчтэний гар мэт санагдаад урмыг бадраана.

	Толгой дээр нар шарж, хажууд цэцэг алаглаж, хөтлийн цаанаас шинэ амьсгал авчрагч салхи хааяа сэвэлзэх нь алсад суугаа эгчийн алчуурын намираа мэт.

	Ялаа шунгинах нь онгоц нисэлдэх мэт...

	Эрвээхэй эргэлдэх нь цэцэг амилах мэт...

	Жин үдэд хээр тал тэр аяараа халууцаж хөлрөөд хаа нэгтээ аягалж тавьсан халуун ундааны уур савсах мэт дуниартана.

	Чихний үзүүрт холын авиа жингэнэх мэт болоод тогтоон чагнах гэвээс үл баригдана.

	Үдийн саалийн дараах ээжийн будаатай цайны үнэр хамар цоргих шиг...  Дээр нь тавьсан өрөм хайлмагтах шиг...

	Нар бүүр дэргэд тонгойж ирээд нүүрээс төөнөнө.

	Яасан сайхан юм бэ? Салхи амьсгалах сан... ингээд зүүдэн бодолдоо хөлбөөхүйд «сэрчихнэ».

	Хажууд нойрссон тэнгэр санд мэнд ухасхийн дээшээ цойлж одоод од мичдээ хамж авахуй үүр дорноос гэрэлтэж тэнгэрийн цэнхэр хөшигний сэжүүрээр гал шаргал гэгээ харван байх нь нэгэн их ер бусын шидтэн орчлонг нэвт гийн ойртож явааг илтгэнэ.

	Нар тийн алсын алсаас туяаран өөрийнхөө ирж явааг аажуухнаар зарлана.

	Нарыг угтан цөм босоцгооно.

	Би ч мөн суниасаар өндийнө.

	Хурууны минь үзүүрт нарны алсын гялбаа гэрэлтээд, шөнийн зүүдний одод цэцгийн шүүдэр гялбалзана.

	Хорвоод өглөө болно гэж ийм нэгэн гайхамшиг байдаг.

	Түүнийг гагцхүү амьд явсан хүн үзнэ.

	 

	1979—11—14.


ЖАРГАЛТАЙ БАГЫН ӨЛГИЙ

	 

	Хээр талын минь өвс яасхийж халиуран байгаа бол?! Хэдэн мянганы алс газраас төрсөн нутгаа нэхэмжлэн бодоход дүр зураг нь хэтэрхий тод.

	Эргэн тойрон Москвагийн өндөр харшууд сүндэрлэн, их хотын нэгэн жигдийн нүргээн чихэнд хоногшсон хэдий ч бодол минь эгшнээ цойлон одоод, АР, ӨВӨР ШАВАРТЫН хөх униарт уулнаа ижлээ эрсэн унага янцгаан давхинам

	Эмэг эжийтэйгээ цахиур хавиран гал бадрааж хээрийн жижиг түүдэг асаан суусан тэр агшныг ганцхан удаа эгүүлэн үзүүлээч! хэмээн талын хянганаас толгой мэхийн гуйнам.

	Хялгана цааш давлагаалан алслах нь миний үгийг нэг нэгэндээ дамжуулах мэт.

	Эмэг эхийн минь үрчлээтэй атлаа сэтгэлд дулаан нүүр царай хажуугийн уулын хад чулуу бүрээс буй төрхөөрөө тодроод нэгэн цагийн зугаатай үлгэр амилж аргалын утаа үнэртэх шиг болном.

	Тэр ч байтугай үдшийн цаг зуухны амаар гал улалзан, угалзлах хөх дөлөн дундаас эмэг эхийн өгүүлсэн галын бурхан эгшнээ гэрэлтэх шиг, өөх тос өргөхүй дор шажигнан ахуй нь чухамхүү тэр бээр зооглох мэт агаад гадаа үдшийн бүрийд үнээн зэл дээр эмэг эхийн мэгзэм эгшиглэх нь түүн лугаа өргөх магтаал мэт зохис төгөлдөр. Үнээний дэлэн шор шор хийлгэн шувтрах зуур мөнөөхөн магтаалыг үе үе цээжний гүнээс аялгуулах нь нэн уяралтайн дээр алс холын Жагар орон гэгчийн тухай нэгэн төсөөллийг балчир оюунд төрүүлнэ.

	Тийн галын хөх дөл ширтэн бодлогошрон суусан жаалын царайг үзвээс эдүгээ би хэмээгч дөч гарсан эрийн дүр зураг гэхэд итгэмээргүй. Гэвч тэр цагийн араншин эдүгээ зүрхний минь угт нуугдан хоцроод, үе үе сэргэх нь бага насыг дэвүүрдэн авчрах мэт.

	Эмэг эх минь гаднаас салхи, сүү ханхлуулсаар орж ирэхүйд зулын гэрэл далдичаад, хоймрын шүтээний дүр нэгэн үе бүдгэрч, нэгэн үе тодров.

	Гэрийн баруун талд намхан модон ор нүүртээ сувдан хээтэй дөрвөлжин жинтүү, түүнээс доошлоод шондож тавьсан мөнгөн эмээлийн хяр гялалзана.

	Зүүн урд хатавчинд хоёр давхар эргэнэг тавиур байх бөгөөд хуучин цагийн хур идээ амсарт нь өнгөрлөж тогтсон агруунд сааль сүү цэлэлзэж, гурван бүслүүрт гангийн хувинд дүүрэн хураасан түүхий өрөм өнгөн талаасаа шаргалтан байна.

	Тогоо дүүрэн хөөрүүлсэн сүү дунд тавиур дээр загсаж байх бөгөөд эмэг ээж минь жалавчин тогоондоо хоол хийхээр завдан, зуухны тагийг сөхөхөд улаан шагай мэт гал буцлан дүрэлзэж, түмэн очнууд бутрав.

	Тийн би бодлоос сэрэв.

	Аяа жаргалтай бага нас мину...

	Зандан өнгөт модон орны өнцөгт хураасан жинтүүг тохойлдон бодлогоширсон энэ мөчид би жаргалтай багынхаа өлгийнд нойрсоод эргэж ирэв.

	 


ГЭНЭТИЙН СЭТГЭЛ

	 

	Заримдаа цагаан цаас шиг сэтгэл цулгай өдөр байдаг. Тийм өдөр газар тэнгэр хоёр, гараа алдлан хоёр тийшээ уначхаад, хоорондох зайд нь халдаж, завсар нь би цэгийн төдий бүртийж, цагийн мананд живдэг.

	Гэрт минь хийх юм олдохгүй, гарт минь торох юм харагдахгүй, орон гаран холхих сэтгэлд, галбын наранд эхийгээ дуудаж, гадсаа тойрон буйлах ботгоны дуу сонсогдоод өрхний оосор дэвсэн өнчин жалгын салхинд, гэрийн хаяа дэрвэн нурам нь унтарсан галын үнсэнд амсар нь булагдсан зэлгээн цай аягалж залгилаад, барааны дэргэдүүр бөртөлзөн энэхэн тэрхнийг янзлан яваа хөдөөгийн нэгэн хөгшний дүр санагдаад, орчлон эзгүйрч эл хуль оргидог.

	Гэвч юманд хугацаа гэж бий. Хэмжээгүй юм гэж орчлонд үгүй.

	Санамсаргүй зочин ирж, халуун сэтгэлийн яриа хөөрөө дэлгэсний хойно гэнэтхэн нөгөө сэтгэлээ үгүйлэн хайж үзвээс ул мөргүй алдууран одоод түрүүчийнхээс хахь өөр орчлон өөдөөс ширтэнэ.

	Зууханд гал дүрэлзэж, гэрт гэгээ харваж байх бөгөөд тэрхүү цагаан цаас мэт цулгай сэтгэл хаанаас ирээд, хаана одсоныг бүү мэд! Гагцхүү буянтай зочны суугаад боссон суудал, уугаад орхисон цайнаас сэтгэлийн лянхуа бадамлаж, хоймрын шүтээний мөрөн дээр бус аяганы ширээн дээр дэлгэрнэ.

	 

	1979—11—1.

	 

	 

	 

	 


ЦЭЦГИЙН ТҮМЭН АМЬ

	 

	Цэцгийн илтсийг имрэхэд улаан шүүс бялтдаг нь түүний цус асгарч буй хэрэг даруй мөн.

	Түүний гэрэлт өнгө нь бүүдийн барайж буй нь өвдөлтийн шинж.

	Амь тавьсан хашхирааны нь зүрхэндээ сонсох аваас аймшигтай.

	Түүний далдын дууныг сонсож мэдрэх нь гагцхүү яруу найрагчийн сэтгэлийн увдис бүлгээ.

	Мөчийн өмнөхөн унаганы уруул мэт халуун зөөлөн байсан дэлбээ нь эгшнээ хувиран хорчийж эхлэх нь мөнөөхөн булбарай цэцгийн амь тавьсны шинж.

	Тийн аваас түүнийг өрөвдөхгүй бүрэлгэх нь юун билээ. Цэцэг бол байгаль ертөнцийн инээмсэглэлийг бүрдүүлэгч өнгө заслын нэгэн цогц, гагцхүү эрвээхийн далавч лугаа найрсах уян ялдам зөөлөн тансгийн үр сад юм.

	Хэн цэцгийг таслахдаа өр өвдөхгүй бол сэрлий нь үзүүр төдий чинээ бүдүүн бараг агаад хүйтэн салхины амьсгал сэнгэнэх төдийд сэтгэлийн нь булаг мөстөхөд бэлэн.

	Түүнд өвлөөр халуун уур савсуулагч харз гэж үгүй бүлгээ.

	Хамгийн энэрэнгүй үзэлтэн хэмээх нийгэм журамтан та бид, цэцгийн ариун бумба болж, түүнийг сэтгэлийн шилэн хоргондоо эс ургуулбаас хэн түүнийг тордох билээ.

	Дайн хэмээгч төмөр элээний хар сүүдэр, захиран тушаахын эрхшээлд тэнэгээр автан, толгойгүй мухар хар биеэр урагш тэмүүлэгч цэрэг-цагдаагийн төмөр эмжээрт ширмэн тавхайны доор цэцгийн түмэн амь эрсэдвээс юу болох билээ.

	Цэцэг хийгээд цэцэгтэй зүйрлэж болох бүхнийг сэтгэлдээ тордон ургуулагтун. 

	 

	1979—11—9.


СЭРҮҮНДЭЭ ЗҮҮДЭЛСЭН БОДОЛ

	 

	Дээшээ харвал нутгийн тэнгэр зүсээрээ мөн аж! Нутгийн гэдгийг нь юугаар мэдэв хэмээвээс, Амбаа Лувсандорж гуайн найран дээрээс гадаалах үеэр холбоогийн нуурын зөөлөн бидэрт зугуухан хөвж байсан гал шаргал зүстэй хоёр ангир буюу лам шувууд нисээд өнгөрөхийг нь танив.

	Хажуулдасхийн харвал баруун этгээд Авдархангайн минь уулс нүдэнд дүрээрээ тусна.

	Тийн бид хатуу хангайн давааны өлмий жийн уужрах бэл, хүрээт зүлэгтэйн давааны ар хормой, Амын шандынхаа орчим зэрэгцэн хэвтэх аж. Дэргэд минь зэрэгцээ бүсгүйн нэр Дулмаа нас 17, энэ хэр найрагч болох болоогүй, тэр тухай зүүдлээ ч үгүй, гагцхүү зүрхний нь угт хавар цагт ариун мөрөөслийн хур тунадас бялхан байгаа нь хожмын бүтээлч санааны долгис сэмхнээ наадаж буйн шинж.

	Өтгөн хар үс нь мөрөө дагаж намирч, зууван дугариг царайд нь зул сарын цэцэгс дэлгэрэн мишээнэ. Гүн хар нүдний нь толионд холбоогийн нуурын намуухан долгис наадаж, нээхдээ ч үрчийхийг үл мэдэх духанд нь хожмын амьдралын бичээс нуугдана.

	Танил дотно үнэр нь нутгийн салхиар өртөөлөн, цэцгийн балтай найрсаж сэтгэлийн эрвээхийг даллана.

	Аман шандын хойд хөтлийн овоон дээр чи бидний эхийн сүнс зэрэгцэж суугаад харж байна.

	Дундаа тавьсан домботой цай нь заан Гомбожавын Цэнд хөгшний галынхаа захад шургуулж халаадгийн адил зэлгээхэн бөгөөд Халхын амьдралын зургийг хоорондоо дэлгэж үрс биднийхээ хойчийн заяаг хүүрнэнэ. «Цомбон тууртай хүрэн» холын зэрэглээнд дуурсан тодорч, цогиулан яваа морьтны бараанд газар дэлхий өндөлзөнө.

	Гонгорын Магсар, багшийн Дуламсүрэнд очих гэж морины сайныг унаж, дууны сайхныг шилж яваа нь тэр буюу.

	Урд уулыг арлан, мянган цагаан хонь дэлгэн бэлчээд, амилсан арвай мэт үзэгдэх нь баян Зана гуайнх буй заа.

	Давааны оройд хөх дээлтэй хүн зогсож зүүн урагш санаашран ширтэх нь тэдний хоньчин яавч мөн.

	Шар торгон дээлтэй шалхгардуу шар авгай балхалзан алхах нь Сарангэрэл хэмээгч авгай нь буюу. Хуучин дуган гандирсны зэрэглээнд гэнэт тодорч хурлын дун татах шиг...

	Бомбогор Төрвий, Сэрүүн Хараатын зүгээс үүл хуралдаж. Номтын эхээр бороо дайрна.

	Авдрын өврийнхний найр нэг эхэлбэл намрын ажил юу ч биш болно доо.

	Гэзэгт Сундуй морин хуураа хөглөж, Базарын Хишгээ мянган малтны ган тулгыг хан хийлгэн дуулна гэсэн үг.

	Авдархангайн гол овооны ханан хад чи бидэндээ Хангайн даваа, Алтайн барааг санагдуулна.

	«Авгай чулуу» энэ хэр нэрд гараагүй, Сүрэнжав Дулмаа хоёр шүлэгч болж завдаагүй цаг... Өвсний үндсэнд чи бидний бодол зүүрмэглэж, цэцгийн шүүдэрт сэтгэл тунаж буй үес.

	Хатуу Ханхайн даваагаар мөн ч олон удаа дуулалдан одох цаг ирнэ дээ?! Нутгаасаа холдоно гэхэд хэцүү санагдана.

	Холын хүний уруул хацарт чинь хүрээгүй, өөр хүний гар хүзүү доогуур чинь шургаагүй цагт хүүхэд багынхаа сэтгэлээр чамтай ийн зэрэгцэн хэвтэж, нутгийнхаа тэнгэрийг харсан болов уу хэмээн бодлоороо зүүдэлнэ.      

	Үгүй ч гэх нь ээ ч эдүгээ гомдох юун!

	Нэгэн нутгийн агаар амьсгалаар нийтгэгдсэн чи бидний сэтгэлийн утасны өнгө ижил агаад түүгээрээ «Миний нутаг» хэмээн нэгэн тансаг хивс урлаж, эх орны газрын зураг мэт хүн бүхний нүдний өмнө дэлгэн харуулъя .      

	Тийм хүч, шидийг чи бидэнд АР, ӨВӨР ШАВАРТ-ын хөх уулс, ариун амьсгалт салхиараа шившин шингээж өгсөн юм.

	...Алив найз минь гараа өгөөч. Хоёулаа цагийн урсгалыг хөтлөлцөн сөрье!

	Цантынхаа уснаас хамт амталж, холбоо нуурынхаа хоёр ангир шиг сэтгэлийн зүс нийлүүлэн холд нисье!


НЭГЭН МОДНЫ НАМТАР

	 

	Би 1939 оны хөхөгчин туулай жилийн хавар АВДАРБАЯН хэмээх Төв халхын нэгэн тэнэгэр нутгийн бяцхан горхины эхэнд ургасан мод бүлгээ.

	Тэр цагаас эдүгээ хүртэл  дэргэдүүр минь, дөчин жил өртөөлөн өнгөрчээ.

	Эцэг хэмээх сүрлэг царсны навч нахианы доор цэцэглэхийн идийг үзсэнгүй.

	Эх минь өөр нэгэн улиастай үндэс сүлэлдэн ойролцоо нэгэн довцог дээр нүүн цэцэглээд, гурван жижиг улиасхан миний араас ургуулжээ.

	Нэгэн эмгэн модны навч нахиа доор миний бага нас өнгөрсөн хийгээд тэрхүү өнгө хувиршгүй ачит ногоон мод, олон онд намайг нар бороо салхи шуурганаас хамгаалан бөхийж зогссоор 1971 оны эсэргэн

	хаврын нэгэн өдөр харуулдан унаад дахин өндийсөнгүй.

	Түүнийг унах агшинд миний сэтгэлд гал цахилгаан харваж, зун намрын зүсэр бороо мянгантаа асгарав.

	Модонд  зовлон гэж байдаг бол бүгдийг үзэж өнгөрөөв.

	Нэгэн  цагийн салхинд согтуу мэт найган ганхаж тэргүүнээ газар шүргэн савчиж намрын бороонд гунин гудайж, өвлийн цасанд буурайн зогсож ч үзэв.

	Навчсаар уйлж, усаар шилгээж, адгуу хүйтний аливаа бүхэнд чөмөг-голдоо хүртэл дааран, эх газраас атгасан үндэс юугаа сэндийлэн угзчиж үзэв.

	Харин энэ зуур эмгэн модны энх ахуйд нэгэн чийрэг цагаан хус лугаа үзүүр мөчрөөрөө барьцалдан ойртсон маань тэнгэрийн хишиг болж үндэс юугаа  харван сүлбэлдэж арван хаврын зуур дөрвөн нялх хусхан ургуулав.

	Хэцүү бүхэнтэй арцалдсан бэрх цагийн дундуур мөнөөхөн цагаан хус хийгээд дөрвөн балчир хусхан миний үндэс мөчрийг түшилдэн шим шүүс сэлбэлцэн,шуурганд түшиж, борооны дуслыг хамт шимэлцэн нэгэн доор зогссоноос би аливаа бүхнийг тэсэж газар дэлхий дээр бага зэрэг ганхасхийн босоогоороо үлдэв.

	Мөнөөхөн эх улиасны гурван мод ч зэрэгцээ товцгоос мөчрөө даллан, салхиар мэндлэн заллага ирүүлнэм.

	Миний хусханууд ч өсөж өндийгөөд эдүгээ зарим нь надаас өндөр болжээ.

	Миний эх модод хэдийн үгүй болж энэхүү төгөл дотроо хамгийн ахмад нь би болов.

	Дөч дэх жилийн тэргүүн сарын нэгэн сайн өдөр холхи наран ойртон мишээж, тэргүүнийг минь алтан туяагаараа адислаад өөдлөхийн хур шимийг навчсын судал бүхэнд шившин шингээв.      

	Тийн би нарны ивээлд багтав.

	Хань болох цагаан хусны хамт хусхануудаа дагуулан он цагийн урсгалыг сөрөн цэцэглэнэм.

	Бусад модноос дутуу юм надад байх боловч ганцхан юманд би тэргүүнээ өргөнөм.

	Би байгалийн нэгэн уяхан ятга билээ. Чухам үүндээ л модны жаргалыг ханатлаа эдэлнэм.

	Хавраар би хамгийн түрүү сэрдэг. Намраар би хамгийн түрүү гуньдаг.

	Навчис бүхэн минь өөрийн хөг аялгатай.

	Нэгэнтээ өвөл цаг ирж мөчир тэргүүнийг минь бууралтуулна гэдгийг мэдэж байвч тэр цагийг болтол шувуудын чуулгыг мөчиртөө наадуулж, навчсын түмэн хэлээр модны амьдралыг байгалийн хөг дуурьсалд нэгтгэн дуулах хүч тэнхээ төгөлдөр гэдгээ мэдэрч наран зүгт тэргүүнээ өргөнөм.

	Цагаан хусхан минь хоёулаа нэгэн цагт тэнгэрийн нэгэн хавцгай дээр хамтран ургая даа.

	Хунгийн хос далавч болон дэвж, сансрын хөлгийн цалин цагаан биеэ өнгө хоршоод алсад одъё! гэнэм.

	Модонд ч бас хүнтэй адил хувь  тавилан байдаг ажаам. 

	 

	1979-11-8

	 

	 


ГАР

	 

	(найраглал)

	 

	Би ГАРТАЙ хүн

	Би ГАРГҮЙ хүн

	Мөхөлт дайн хоёр гарыг минь

	Мөчөөр нь тасалж аваад явчихсан юм.

	Мөрлөсөн зэвсэг цээжинд тогтохгүй

	Мултарч унаад гаслан ёолсон юм.

	Тэгэвч би ГАРТАЙ хүн.

	Тэнгэрийн дор НАРТАЙ хүн.

	Хоёр сайхан «ГАР»-ыг надад

	Хонгор үрийн минь эх заяасан юм.

	Суманд сийчүүлсэн газрын шархыг

	Суурь дагаан харшаар нөхөж

	Сураггүй болсон дайны улбаагаар

	Сумласан КРАН алхуулах гэж

	Ууган хүү минь барилгачин болсон юм.

	Баруун ГАР минь тэр билээ.

	Шархалсан газраа дарах ГАРГҮЙ

	Шаналж байсан зовлонг минь хөнгөлж

	Гайт өвчнийг, хүний биеэс

	Гаргаж хаян, дотрыг ариусгах гэж

	Удаах хүү минь мэс засалч болсон юм.

	Зүүн ГАР минь тэр билээ.

	Ийм хоёр ГАРТАЙ болохоор

	Энэхэн хорвоод газардах юмгүй.

	Тэнгэрт халих бүргэдийн жигүүрт ч

	Тэр болгон атаархах нь үгүй.

	Зургаан гартай бурхны хөрөг

	Зулын гэрэлд сүртэй үзэгдэвч

	Зуурдаар шатсан эрвээхийг хөөрхийлж

	Зонховын мутраа сунгаад ирэхгүй юм...

	Хүнд заяагдсан хоёр гар л

	Хүчир бүхнийг хоромхноо нугалж

	Хүрэлээс эхлээд одоо хүртэлх

	Хүний нийгмийг авч яваа юм.

	...Хурганы бэлчээрт гар минь анх

	Хуйвтай шилбүүр барьсан билээ.

	Хуртай тарган эмнэгийн чихнээс

	Хуурай дарь шиг ноцсон билээ.

	Цантай олсоор ачаа татаж

	Цахдаж байгаад чангалсан билээ.

	Цагийн хайрууд царцаж дарайсан

	Цаваг дээврийг өргөсөн билээ.

	Амраг ханийнхаа аягалж өгсөн

	Цайны нь дээжийг гардсан билээ.

	Уран гараараа оёж өгсөн

	Дээлийнх нь ханцуйг тэмтэрсэн билээ.

	Наадмын дэвжээнд хоёр гар минь

	Начны царвуунаас шүүрсэн билээ.

	Идээ боорцог гардаж аваад

	Ихээ дээш нь цацсан билээ.

	Тэвэр дүүрэн хултай дугарааг

	Боржгин найрт гардсан билээ.

	Тэргүүн сарын шинийн нэгний

	Боовны хэвийг дарсан билээ.

	Хуурын хоёр хялгасан дээгүүр

	Хуруу гар минь бүжсэн билээ.

	«Сэрүүн сайхан хангай» юугаа

	Сэтгэл сэргэтэл оруулсан билээ.

	Эр цэргийн дуудлага аваад

	Гарын үсгээ зурсан билээ.

	Эмээлт морин дээр туг өргөөд

	Шарын хөтлөөр давсан билээ.

	Цэнэгтэй буу онилж байгаад

	Цэцэлсэн бай онож билээ.

	Гардан байлдаанд балагт дайсны

	Гавал дундуур нь татсан билээ.

	Анддаа бол алгаа дэлгэх

	Атаатандаа бол нударга зангидах

	Хайртаа бол тэврэх

	Харьтныг бол түлхэх

	Гар шиг ачтай юм

	Газар дээр чухам юу байна.

	Гар шиг хүчтэй юм

	Хүнд өөр юу байна.

	Даргын гар - МИНИЙ ХОЙНООС! гэж.

	Даллах төдийд араас нь үерлэн

	Дайсны эсрэг шуургалан босож

	Давшиж орохыг нь үзсэн би.

	Тугалган чөтгөр шиг суманд оногдож

	Тулаанд шархтан урагшаа унахад

	Гар нь эхэлж дэлхийг тулаад

	Газарт унагаалгүй тогтоохыг нь үзсээн.

	Хүүгээн дайнд алдсан эхийн нулимсыг

	Энэ гар арчиж өгдөг юм.

	Хүндэрч, зовлонд гудайсан толгойг

	Энэ гар түшиж авдаг юм.

	Энхрий янагийнхаа ангир цээжийг

	Энэ гар хайрлан тэвэрдэг юм.

	Элбэрэлт үрийнхээ ангаахай биеийг

	Энэ гар өндөрт өргөдөг юм.

	Эцэг эхийнхээ алтан шарилыг

	Сүүлчийн удаа түшиж явдаг юм.

	Эх дэлхийнхээ хөрс шороог

	Алтан дээрээ үнэрлэж байдаг юм.

	САЛАСПИЛС-ын алдарт хөшөөнд энэ гарыг

	Санамсаргүйгээр элгээ тэвэрснээр хийгээгүй.

	Гарын хийсэн гай гавьяа хоёрыг

	Гариг даяар ярих гэсний нь мартаагүй.

	Гал утаан дундуур Гитлерийн

	Галзуурч урагшаа заасан гар

	Гай тотгор тарьсныг

	Ганцхан хором ч мартаж болохгүй!

	Ялаа хүлээчхээд өнөөх Геринг

	Яргачин тахлын нүүрээ далдлан

	Яйжгар эрүүгээ Нюрнбургт

	Яаж тулж суусны нь ч бид мартаагүй.

	Ямар оюун гарыг захирснаас

	Ял гавьяа хоёрын нэгийг тэр шилнэ.

	Засаг болсон тархи зарлигаа гарт буулгахдаа

	Засал осол хоёрыг заавал тунгаах учиртай

	Хоршоо дэлгүүрийн мөнгөнөөс гар чинь

	Хувьдаа тоолж байх вий?!

	Хоёр нүд хариулаад

	Халаас суйлж байх вий?

	Сав л хийвэл архины хундага руу

	Сарвайж байдаг болчих вий!

	Зав л гарвал амины юмандаа

	Хөдөлж байдаг болчих вий!

	Шарласан хуруундаа тамхины иш зуураастай хэр нь

	Сайхан хотынхоо төлөө хүрзний иш атгахаас айдаг болчих вий

	Шагнал урамшилд үсгээ зурахдаа яарах мөртөө

	Шударгуу юман дээр нэрээ бичихдээ хойрго болчих вий?!

	Санамсаргүйгээр хоёр гар чинь

	Цаасан дээгүүр хоосон бүү эрээчиг!

	Тушаал тогтоолд гарын үсгээ зурахдаа ч

	Тунгаан бодож, хүний төлөө зүтгэг!

	Энэ гар та бидэнд

	Эрхтэн биеийн тэнхэл болж заяахдаа

	Газар дэлхийгээ өөрчлөх

	Гайхамшгийн хоёр жигүүр болсон юм.

	Тарианыхаа болцыг гараараа имэрч үзнэ.

	Тарган иргэнийхээ сүүлийг гараараа сөхөж үзнэ.

	Торгоныхоо хээг гараараа илж үзнэ.

	Дархныхаа багажийг гараараа барьж шалгана.

	Тээврийн машины жолоог гараараа зална

	Тэнгэрийн хөлгийн залуурыг гараараа барина.

	Уран зураг яруу найраг

	Уянгат хөгжим ялдам бүтээл

	Ухаанд багтамгүй тансаг бүхнийг

	Урлаж өгсөнд нь гараа бахадна.

	Гартай төрсний хэргээ

	Гаргасан нөхдөөрөө бахархана.

	Гарыг нь барьж уулзаад

	Дотносох сэтгэл төрнө...

	Миний хоёр гар минь

	Миний хоёр хүү минь

	Дайнд алдсан эцгийн чинь гар

	Далайх илд атгаж байсан бол

	Оронд нь ургасан хоёр гар минь

	Ондоо зэвсэг барих учиртай.

	Хирийн хүн ялгах аргагүй

	Хэчнээн олон тэмдэг зураасыг

	Өрөө, тасалгаа, сууц болгон

	Өчнөөн тоосгоор тууз тавин

	Асар уудам тэнгэрийнхээ доор

	Амар дагшин жаргалын ордны

	Бат цагаан өргөөг дархлан

	Баруун ГАР минь мөрөө гарганам.

	Асууж ирдэггүй, айлгаж ирдэг

	Амин голыг ноцож ирдэг

	Аюулт өвчний үүрийг тэмтрэн

	Амьд биеийн дотрыг тольдон

	Ямар ч уран үйлчинтэй эгнэмгүй

	Яруу мэргэн үйл урлаж

	Зүрх догдлон увдис шидийг

	Зүүн ГАР минь үзүүлж байнам.

	ГАР гэдэг

	Олдсоноо шүүрч аваад аманд хийдэг

	Эрхтэн биш!

	ГАР гэдэг

	Онгоцон дээрээс бөмбөгний товч мултлах

	Эрхий биш!

	ГАР гэдэг

	Зүрхний хийтнийг дайнд хөөргөж

	Зүхлийн тугалган мөндөр цацалдаг

	Мангасын савар биш

	ГАР гэдэг

	Зүйлийн цэцгийг  халуун зунаар тасалж

	Зүйдэлгүй тэнгэрийг хага яран зүсдэг

	Дайны илд биш!

	ГАР гэдэг

	Ажлын шидээр орчлонгийн үндсийг тэтгэсэн

	Арван салаа мөчиртэй

	Эрдэнийн зандан мод

	ГАР гэдэг

	Алдрын одон болгож

	Нарыг тэнгэрт дархалсан

	Атомын энэ зууны начин шонхрын дэвэлт

	ГАР гэдэг

	Нар өргөсөн орчлонгийн  тэнхлэг

	ГАР гэдэг      

	Надад чамд заяасан энэ биеийн тэнхэл

	Гартайгаа байхад ч

	Газардахгүй ээ

	Амин зуулгаа ч

	Алдахгүй ээ

	Би ГАРТАЙ хүн

	Би ГАРГҮЙ хүн

	
ЧИ БИДЭН ХОЁР

	 

	(драмын найраглал)

	 

	Бие биедээ эрхлэн суудаг нь

	Бидэн хоёрын жаргалаа...

	(ардын дуунаас)

	 

	I. ЭХЛЭЛ БУЮУ АНХНЫ ДУРЛАЛЫН ТУХАЙ ТЭМДЭГЛЭЛ

	 

	Би чамтай учирдаг өдөр цөөн, гэтэл мөрөөдөн дурсах нь мөч бүхэнд

	Багын дуртгал, угаагдаагүй зургийн хальс мэт сэтгэлийн нэгэн завсарт нуугдан хоцроод

	Басхүү тэр цагийг сэргээн санагалзахуйд зургийн дүрс мэт хөрөг дүр чинь дарайна.

	Хорин жилийн өмнөх «Хонгорзул»-ын тэргүүн эдүгээ гандаагүй гэхэд итгэхүйеэ бэрх, гэвч

	Хорвоогийн тоосон дундаас чиний залуугийн дүр

	Холдох тусмаа сэтгэлд ойртох ус нутгийн бараа шиг урган тодорсоор байнам

	Тэнгэрт байсан одноос хэчнээн нь харваж үгүй болсныг хэн мэднэм

	Тэр чинь минийх биш, хүнийх гэж шүлсээрээ тарнидах сүжигтэн ч эс мэднэм

	Тэрчлэн, миний сэтгэлийн од аль хэр өнгөтэй, эсвэл

	Тэмдгэрэх төдий гэрэлтэй, бүүрч бүдгэрэн бөхөж буй алин болохыг яахин мэднэм.

	Би чамд, очих нь өнгөрсөн

	Чи надад ирэх нь өнгөрсөн.

	Бид хоёр наран сарыг хүрээлэн оршигч од мичдийн дунд өөр өөрийн одны ордыг олж төөрөлдөн салжээ

	Би Цолмонг, чи Марсыг тэврэн бүхийг

	Битүүхэн тааварлавч

	Бид хоёр наран саран байж билээ гэж

	Сэмхнээ бас санана

	Чи салхины сэв хийхийг ч эс андах сэргэг соргог сон.

	Эдүгээ далайн давлагаа эргээ балбахад ч үл анзаарах нэгэн болоогүй биз

	Чи бугын урамдалтад цойлон дүүлэн давхиж

	Булгийн тунгалаг усанд үүрээр ирдэг согоо шиг хөнгөн цолгин агаад

	Бултын зүрхийг долгилуулан бүжих нь өднөөс хөнгөн салхинаас түргэн сэн.

	Эдүгээ тоост хорвоогийн хөрсөн дээр удаан даамай гэлдрэн.

	Тоомжиргүй зан сэтгэлийн уршигт харгуйгаар, яарах догдлохыг үл мэдэн алхаж,

	Тогоо шанага зуухтай шадарлан,

	Өглөө явсан замаараа орой эргэн ирж 

	Өөр юуг ч үл анхааран, орчлонгийн бор хоногийг өнгөрүүлж суудаг болоогүй биз!

	Би чамтай учирдаг өдөр цөөн санадаг өдөр олон, гэвч

	Бид бие биеэсээ улам алслан алсалсаар байна

	Насны өндөр даваа өөд авирах тусам

	Бэлд байгаа бүхэн жижгэрэн жижгэрсээр үгүй болно

	Найрсаг мишээл, чиний хар нүд, саран хөмсөг цөм

	Үүлэн чанд дахь одон мичид шиг бүдгэрэн бүдгэрсээр үгүй болно

	 

	II. ХАНЬДАА ДУУЛСАН ДУУ

	 

	Чамайг би

	Цэвэрхэн хүүхэн гэхгүй

	Ганган хүүхэн гэхгүй

	Гоёхон хүүхэн гэхгүй

	Хөөрхөн хүүхэн гэхгүй

	Сайхан хүүхэн гэж

	Сартай зүйрлэн хэлнэ

	Нартай зүйрлэн хэлнэ

	Оддын тоогоор хэлнэ

	Огторгуйн энгээр хэлнэ

	Алхаж гишгэх намба нь

	Аяглаж ярих ааль нь

	Нүүр дүүрэн царай нь

	Нүд дүүрэн бараа нь

	Уулын гол шиг гэзэг нь

	Улирлын хавар шиг мишээл нь

	Урдаас тодроод ирэх нь

	Улсаас содон үзэгдэх нь

	Намраар боловч гандахгүй

	Мандарваа цэцгийн өнгөтэйеэ

	Наран хорвоод гундахгүй

	Насан мөнхийн өлзийтэйеэ

	Арвин хишиг төгсхөн

	Азтай төржээ чи минь

	Арван хуруу тэгшхэн

	Алдрай төржээ чи минь

	Үрчлээ тогтох насандаа ч 

	Өнгө толио нь  хэвээрээ

	Үс нь  сортох цагтаа ч

	Үзэмж жавхаа нь янзаараа

	Угаас сайхан хүн гэдэг

	Уран байгалийн хүртээл юм

	Уламж хойчийн үедээ ч

	Урлагт амилах бүтээл юм

	Чамайг би

	Цэвэрхэн хүүхэн гэхгүй

	Ганган хүүхэн гэхгүй

	Гоёхон хүүхэн гэхгүй 

	Хөөрхөн хүүхэн гэхгүй

	Сайхан хүүхэн гэж

	Санаа алдан хэлнэ

	Сэтгэл алдан хэлнэ

	Уулын оройгоор

	Цуурайтуулан хэлнэ

	Усны мандлаар

	Бидэрлүүлэн хэлнэ 

	Ганганах шувуудын

	Зэллээгээр хэлнэ

	Хангинах хөгжмийн

	Эгшгээр хэлнэ

	Сансрын хөлгийн

	Хурдаар хэлнэ

	Сарны мөнгөн

	Туяагаар хэлнэ.

	 

	III. МИНИЙ НҮДЭЭР ЧАМАЙГ ХАРВАЛ

	 

	Миний нүдээр чамайг харвал

	Мишээж байгаа гоо дагина

	Мэндлэх төдийд чинь зүрх догдлон

	Мишээх эгшинд чинь сэтгэл баясан

	Нойртоо үзэх зүүдний эрдэнэ

	Ном зохиолоос зүсэлсэн баатар

	ДАНТЕН найргийн тэнгэрлэг БЕАТРИЧЕ

	Далийн цэцгээс мэндэлсэн ШАКУНТАЛА

	Ардын минь дууны Хандармаа

	Аялагхан төрсөн Сэндэр охин

	Уран ЗАНАБАЗАР-ын бүтээсэн урлал

	Урлаг төрсөн үзэмж гоогийн тэнгэр билээ

	Миний нүдээр чамайг харвал

	Мяндсан зөөлөн ноосоор

	Тансаг бүхнийг урлах

	Мянган сүргийн эзэн 

	Талын малчин бүсгүй.

	Мөнгөн бүслүүрт хувиндаа

	Сүүн далай цалгиулах

	Мөнхийн дууны эгшиг шиг

	Тансаг төрсөн алдрай.

	Миний нүдээр чамайг харвал.

	Чиний өөтэй бүгд бусдын хараанд үлдэж

	Чиний өнгөтэй бүгд, миний харцанд өртөж

	Аашны чинь сайханд өвлөөр боловч цэцэг дэлгэрч

	Арван хурууны чинь өндөг хүрсэн газар бүхнээс

	жаргалын булаг оргилном.

	Миний нүдээр чамайг харвал

	Усны тунгалаг урсах дөрвөн уулын дунд

	Улаанбаатар өргөөнийхөө өрхийг даялан татаж

	Улс Монгол орныхоо үүдэн хоймрыг хүртэл

	Улаан нарыг тэнгэртэй нь тооноор тусгадаг бүсгүй байнам

	Зүс нийлсэн хүүхнүүдтэй үйлдвэрийн хаалга татаж

	Зур гур шиг шалмаг үйл үртэс мэтгэж

	Зүүний үзүүр гялсхийхүй түмэн бороо шаагиулж

	Зүмбэр хээ тодруулан уран угалз шаглаж

	Зүйдэлгүй торгон дээлийн өнгө хээ тохируулан

	Зүрхэнд дотно олныхоо өмсөх зүүхийг бэлднэм.

	Миний нүдээр чамайг харвал

	Цовоожиж төрсөн шинэ цагийнхаа

	Цолмон болсон бүсгүй байнам

	Арван естэйдөө зоригт Бор, Тугийн цохионоос

	Араасаа түлхүүлэн унаагүй, чамд хувилсан юм шиг бодогдоно

	Атар залуудаа Цэвэлмаа биднээс салан одоогүй

	Ар Хурхын «шэмэг» болж чамд шингэсэн юм шиг санагдана

	Цахилгаан тооцооны машин дээр чиний арван хуруу аадар мэт тажигнаж

	Цаг үеийнхээ оюуны хүлгээр надтай уралдаж явах мэт санагдана      

	Цацрах оддын дундаас ,чи сарны туяаг, ятгын утас мэт шудран байж

	Чи миний хайрын өндөрт хүрч чадах уу? гэж дуудан дуулах шиг санагдана.

	«БИ ЧАМД ХАЙРТАЙ» гэж бүхнээс онцолж хэлдэг үгээ

	«БИД ТА НАРТ ХАЙРТАЙ» гэж бүгдэд чинь хэлмээр санагдана.

	 

	IV. ХҮҮХНҮҮДИЙН ТУХАЙ БУСДЫН ЯРИЛЦАХЫГ СОНСВОЛ...

	 

	Хүүхнүүдийн тухай бусдын ярихыг сонсвол,

	Хүндтэй биш үгийн булингар сонор дэлдэх юм...

	Зүүдний үзэгдэл шиг хуурмаг хөнгөн гэлцэх юм

	«Зүрхний их хулгайч» гэж зүйрлэж бичсэн ч байх юм

	«Эрээн барс цоохор ирвэсийг 

	Элдэв аргаар номхруулж болно оо

	Эхнэр гэдэг гэзэгтэй барсыг

	Энхрийлэх тусам догшин болно оо»

	Цастан Төвөдийн ууланд бясалгал даяан хийсээр

	Цаянжамц шүлэгч ингэж номлосон байх юм

	Цаашилж байдаг авирыг нь дарж байхгүй бол

	Цадиг алдаж давраад толгой дээр гарна гэлцэх юм

	Ярвагар ноёноосоо ямбатай хатан нь бэрх байсан гэж хууччуул толгой сэгсрэх юм

	Яг нарийндаа бол эр хүний дайтай, холын бодолгүй гэж хоорондоо догирхох юм

	«Өрөвдөх тусам эхнэр хүн

	Өрний шургуулга даахгүй мөртөө

	Өширхөхөөрөө эм хүн

	Өлөгчин барын гучин гурван тэнхээтэй» гэлцэх юм

	«Гавьяат жүжигчин ч, тайзан дээр

	Гаргаж чадаагүй уран дүрийг

	Эр нөхрөө аргалах үедээ

	Эхнэр хүүхнүүд гаргадаг» гэлцэх юм

	«Аваагүй байхад авгай сайхан гэнэ

	Алаагүй байхад үнэг сайхан гэнэ»

	Ардын зүйр энэ гээд бодохоор

	Аль цагт зохиосны нь бас санууштай.

	 

	V. ХАРИУ БОЛГОХ СЭТГЭЛИЙН ӨЧИЛ

	 

	Орчлон хорвоо дээр сайн нь арвин байснаас

	Одоо хүртэл амьдрал дэлгэрч байгаа бус уу

	Од сарны доор муухайгаасаа сайхан нь их байснаас

	Охид хүүхнүүд жавхаажиж сарнай дэлбээлсэн бус уу

	Үл итгэхийн харалган нүдээр ертөнцийг дандаа харвал

	Үүлэн сүүдрээр ч нарыг халхалж болох биз ээ

	Үзтэл тунгалаг болор чулуунаас ч болов

	Үл мэдэг хар судлыг олж болох биз ээ.

	Бүсгүй хүн үгүй сэн бол эрчүүд бид юу сан билээ

	Бүүвэйн дуунд уяраагүй хатуу хахир цөл

	Бүргэдээс өөр юм хавьтаагүй хавцал их байц

	Бүлээн нар тусаагүй баруун хойшоо харсан ам

	Бүлтгэнэх зээрийн янзагыг ч өрөвдөхгүй хатаж ширгэсэн сайр байх биз ээ

	Бүсгүй хүн үгүй сэн бол эрчүүд бид ямар шиг билээ

	Өглөө босоод галлахын оронд, ажилдаа цайгүй шогшсон

	Үдэш нь ирээд хооллохын оронд гуанзны хаалга царайчилсан

	Үрсэн олсноо тооцоолоход зарсан нь дэндэж гүйцсэн

	Үс нь ургаж зүс нь гундсан нэгэн явах сан билээ!

	Бүсгүй хүн үгүй сэн бол эрчүүд бид яах сан билээ?

	Хир баргийн өвчнийг тоохгүй явсаар

	Хэзээ ч эмчлэх аргагүй архаг болгочихсон

	Хэн хүнтэй нийлж балгасаар байгаад

	Хэдийд ч засал авшгүй архичин болчихсон

	Ядраад хэвтэхийн цагт хөл хучих үргүй

	Ягдаад суухын цагт хэл авалцах хүнгүй

	Яав даа чи минь гээд толгой илбэх ханьгүй

	Ясны хөлс гартал шөл уулгах бүлгүй

	Гомдол баяраа хуваалцах ханьгүй ганцаардах сан биш үү

	Горь тасарч урь хатуурч ганьхрах сан биш үү!

	 

	VI. ЧИ БИД ХОЁР

	 

	Чи бидэн хоёр

	Нэг хүн билээ л

	Чи бидэн үгүй сэн бол

	Орчлон гэдэг юу сан билээ?!

	Наддаа чи

	Хураар дэлбээлсэн цэцэг

	Чамдаа би

	Нараар мишээсэн тэнгэр.

	Үзэмж гоогоороо чи

	Долоон өнгийн солонго

	Үүнийг шингээсэн би

	Долоон эгшигт чавхдас, 

	Чиний нүдээр

	Намайг харвал ямар сан билээ

	Миний нүдээр

	Чамайг харвал юу шиг билээ

	Эсрэг ширтэлцэн биесээ тэврэхүй 

	Энгэр зөрүүлсэн хайрын хишиг.

	Эерэг харалцан зүрхээ чагнахуй

	Эхний учрал дэрний шивнээ

	Чи бидэн 

	Арга билгийн хослол

	Чи бидэн

	Нар сарны хоршил

	Чиний мишээл- оддын туяа

	Чиний царай- орчлонгийн жавхаа

	Чиний эмзэглэл- болрын талст

	Чиний ичингүйрэл- Хараацайн сүүдэр

	Чи бидэн хоёр

	Нэг хүн билээ л

	Чи бидэн үгүй сэн бол      

	Орчлон гэдэг юу сан билээ .

	Чи бидэн харилцан биесээ хайрласны үр болж

	Чи бидний зүсийг хуулж зүрхийг өвөрлөсөн удам төрж угсаа залганам хүйгээр холбоотой хүж дэлхий хүнээр дүүрч хүн төрөлхтөн болном.

	Чи бидэн

	Аав, ээж гэдэг

	Алдартан билээ

	Чи бидэн

	Арга билгийн хослол,

	Эр эм эгшгийн хоршил билээ

	Чамаас би шалтгаална

	Надаас чи шалтгаална

	Харилцан эвтэй бол

	Хаврын бороо асгарна

	Хасарваанийн цэцэг дэлгэрнэ

	Хамаг бодис төлжинө.

	Харилцан эвгүй бол

	Харшлын илд зөрөлдөнө

	Хаврын хавсарга нүднэ

	Хайрын цэцэг гандана

	Хамаг бодис гундана

	Чи,

	Хорвоог цагаан сүүгээрээ

	Хооллож ундаалсан 

	Хотол буянт 

	Хотойшгүй заяат

	Хонгор сэтгэлт  ЭХ ХҮН! 

	Би,

	Орчлонг цайлган сэтгэлээрээ

	Од сартай нь манасан

	Оргил тэргүүнтэй 

	Онгон сарьдаг

	Омголон сүрлэг 

	ЭР ХҮН!

	Чи бидэн      

	Хорвоог бүтээгч,

	Чи бидэн

	Хотлыг заяагч,

	Чи бидэн

	Үгүй сэн бол

	Орчлон гэгч

	Юу сан билээ?!

	Чи бидэн

	Амьсгалах агаар

	Эрх чөлөө

	Чи бидэн

	Аялах дуу

	Энх тайван

	Чи бидний бүүвэйлэх үр эв хамт

	Чи бидний бүтээх үйлс нийгэм журам!

	 

	1976 он.

	 

	

	Уг номыг “Болор дуран” шалгуураар шүүсэн болно.

	Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	Сүхбаатарын талбай, 6.

	
Заметки

		[←1]
	 Энэ шүлгийг Сандагдоржийн Бадрахтай хамт бичив




	[←2]
	 Тэнгэрийн гэдгийг энд «Ариун, үнэний» утгаар хэрэглэжээ, Ред. 
Энэ шүлэг ЗХУ-д анх хэвлэгджээ.

©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






